
Útdráttur 

Markmið rannsóknarinnar var að skoða viðhorf og reynslu fagaðila til fósturráðstafana 

barna með tilliti til þess laga- og regluverks sem unnið er eftir við meðferð fósturmála. 

Eigindlegri rannsóknaraðferð var beitt og voru tekin viðtöl við sex fagaðila 

barnaverndarnefnda í Reykjavík og nágrenni. Rannsókninni var ætlað að varpa ljósi á 

viðhorf og reynslu þeirra til fósturráðstafana barna og hvaða breytinga væri þörf á til að 

gera starf fagaðila betra, sem myndi stuðla að bættum hag fósturbarna og fjölskyldna. 

Helstu niðurstöður eru þær að reynsla og viðhorf fagaðila til fósturráðstafana barna er 

að mestu leyti góð. Fagaðilar telja sig þó vera undir miklu álagi í starfi og telja það laga- 

og regluverk sem fara þarf eftir vera flókið ásamt því að taka frekar mið af foreldrarétti 

fremur en barnarétti. Þá telja fagaðilar að samráð sé haft við öll börn en mismikið og fer 

það eftir eðli máls. Helstu breytingar sem fagaðilar vilja sjá í starfi sínu eru meðal annars 

að fá fleiri fósturheimili á höfuðborgarsvæðið, gera starf fósturforeldra 

eftirsóknarverðara og að samræma þurfi greiðslur milli sveitarfélaga til fósturforeldra. 

Fagaðilar vilja einnig fá skýrari verklagsreglur milli Barnaverndarnefnda og 

Barnaverndarstofu um ábyrgðarhlutverk þeirra sem og að eftirlits- og ráðgjafarhlutverk 

Barnaverndarstofu sé ekki í sömu hendi. Mikilvægi rannsóknarinnar liggur þannig í því 

að efla og þróa frekari rannsóknir á sviði fósturmála. Svo virðist sem að ekki hafi verið 

gerð rannsókn hér á landi þar sem viðhorf og reynsla fagaðila til fósturráðstöfunar barna 

eru skoðuð með tilliti til laga- og regluverks. Niðurstöður rannsóknarinnar veita því 

mikilvæga innsýn í starf þeirra og er hluti af þeirri þróun sem þarf til að efla og bæta 

starf fagaðila, með það að leiðarljósi að það skili sér í bættum hag barna og fjölskyldna. 

 

 

Lykilorð: Fósturráðstöfun, barnavernd, börn, fagaðilar. 

 Abstract 

This study examined the attitudes and experiences of professionals regarding fostering 

measures and procedures of children with respect to laws and regulations. The study 

was based on qualitative research and six child welfare professionals were interviewed 

in Reykjavík and the neighbouring areas. The purpose of the interviews was to explore 

attitude and experience toward foster care measures and to see if the regulatory 

framework needed changes. The results showed that the experience and professional 

attitude to foster measures are mainly positive. However, the professionals feel that 

they are under much pressure due to the nature of the cases and deem the legal and 

regulatory framework as being complex and in many cases putting parental rights over 

children's rights. The professionals agreed that most often the children’s views were 

taken into account, but it varies and depends on the nature of the cases. The main 

concerns the professionals identified were the need to increase the number of foster 

homes, the need make it more attractive for the public to take on the role of foster 

parents and that support payments between local governments differ, and the 

professionals think payments should be equal. In addition the professionals identify a 

lack of consensus and cooperation between the individual offices of Child Protection 

Services and the Child Welfare Agency and want to see clearer rules about who is 

responsible when problems arise. Professionals also felt that the monitoring and 

advisory role of Child Welfare should be divided between two offices but not controlled 

by only one. The importance of this study lies in strengthening and developing further 

research in the field of foster care and children services in Iceland. There is a need for a 

more comprehensive study where the experience and views of professionals is taken 

into account to make the legal framework more effective for children from broken 

homes. The findings provide an important insight into the professional environment and 

can be used in the development of promoting and improving professional practice that 

in turn can benefit children and families. 

 

Keywords: Foster care , children services , children, professionals of children services.  

Formáli 

Rannsókn þessi er lokaverkefni í meistaranámi til starfsréttinda í félagsráðgjöf við 

Háskóla Íslands og er metið til 30 ETC - eininga. Rannsóknin ber heitið: Trúir þú á 

fósturráðstöfun sem úrræði? Viðhorf fagaðila til fósturráðstafana barna. Rannsóknin var 

unnin frá ágúst 2013 til desember 2013.  

Það eru nokkrir aðilar sem hafa stutt mig í gegnum þetta ferli sem nú er að ljúka og 

eiga þeir þakkir skilið fyrir þá aðstoð sem þeir hafa veitt mér. Fyrst og fremst langar mig 

að þakka leiðbeinanda mínum Gyðu Hjartardóttur fyrir mjög gott samstarf og þá 

leiðsögn sem hún hefur veitt mér. Þátttakendur í rannsókninni fá einnig þakkir fyrir að 

gefa sér tíma í þetta verkefni, en án þeirra hefði þessi rannsókn ekki orðið að veruleika. 

Mín kæra vinkona Una Dögg Guðmundsdóttir fær allar mínar bestu þakkir fyrir stuðning, 

hvatningu og hlýju á meðan rannsókninni stóð. Yndislegu vinkonum mínum úr 

meistaranáminu færir ég þakkir fyrir alla þá aðstoð og hvatningu sem þær hafa veitt 

mér. Maka mínum Ólafi Páli Torfasyni langar mig einnig að færa mínar bestu þakkir fyrir 

yfirlestur á ritgerðinni, mikinn stuðning og þá hvatningu sem hann hefur veitt mér. Að 

lokum vil ég þakka foreldrum mínum Kristínu Björk Kristinsdóttur og Magnúsi Sigurðsyni 

fyrir ómældan stuðning og aðstoð þau fimm ár sem ég hef stundað nám í félagsráðgjöf. 

Þau hafa verið eins og klettur mér við hlið og með þeirra aðstoð komst ég í gegnum 

námið.  

1 Inngangur 

Fósturráðstafanir barna er stuðningsúrræði í barnavernd sem margir hverjir þekkja eða 

hafa heyrt af. Fósturráðstafanir hafa verið notaðar sem stuðningsúrræði í barnavernd til 

margra ára og gengt mismunandi hlutverkum í gegnum árin. Fósturráðstafanir barna hafa 

tekið ýmsum breytingum frá því hvernig þær voru hugsaðar í upphafi. Til að mynda var 

ekki mikið vitað um áhrif fóstursráðstafana á börn, en seinnitíma tengslakenningar hafa 

meðal annars bent á hversu mikilvæg tengslamyndun barna og umsjáraðila eru. 

Stuðningur og ráðgjöf hafa þróast samhliða fósturráðstöfun bæði á meðan fóstur varir og 

eftir að því lýkur. Á undanförnum árum hefur mikið borið á umræðu í þjóðfélaginu um 

nýjar gerðir fjölskyldna, en í þeirri umræðu hafa málefni fósturfjölskyldna þó verið lítil 

sem engin. Fræðimenn hafa haft tilhneigingu til þess að beina sjónum sínum að 

tilfinningalegum og neikvæðum áhrifum tengslarofa milli foreldra og barna, en nú á 

síðustu árum hefur athyglin beinst að fósturforeldrum (Guðrún Kristinsdóttir, 2004a; 

Guðrún Kristinsdóttir, 2010).  

Í 65.gr barnaverndarlaga nr. 80/2002 segir að fóstur barns er þegar 

barnaverndarnefnd felur fósturforeldrum umsjá barns í að minnsta kosti þrjá mánuði. 

Markmiðið er að koma barni úr erfiðum aðstæðum í öruggar og bæta með því aðstæður 

þess og velferð. Fósturráðstöfun er í flestum tilfellum neyðarstuðningsúrræði og geta 

ástæður þess verið ýmiss konar. Barni sem komið er fyrir í fóstri upplifir miklar breytingar 

í lífi sínu, það er ekki aðeins verið að koma því fyrir á öðru heimili, heldur leiðir slík 

ráðstöfun til aðskilnaðar við kynforeldra, systkini og umhverfi. Ábyrgð fagaðila sem koma 

að fósturmálum er gríðarlega mikil. Nauðsynlegt er að þekkja vel til allra þeirra þátta sem 

snúa að slíkum málum með heildarsýn að leiðarljósi og vanda vel að öllum þáttum við 

meðferð máls. Erfitt getur verið fyrir almenning sem ekki þekkir til slíkra mála að átta sig 

á hve vandmeðfarin og erfið fósturmál geta verið (Guðrún Kristinsdóttir, 2005a, 

Barnaverndarlög nr. 80/2002; Lára Björnsdóttir, 2006; Sigrún Júlíusdóttir, 2006). 

1.1 Tilgangur og markmið 

Tilgangur og markmið rannsóknarinnar er að varpa ljósi á viðhorf fagaðila á 

fósturráðstöfunum barna og kanna hvort þörf sé á breytingum við vinnslu þeirra mála hér 

á landi. Eins og kom fram hér á undan þá hefur athygli fræðimanna beinst að 

fósturbörnum og fósturforeldrum. Telur því rannsakandi mikilvægt að fá fram sjónarhorn 

fagaðila sem bæði hafa reynslu og viðamikla þekkingu á málefninu, með því fæst betri 

heildarsýn á viðfangsefnið. Í þessari rannsókn verður sérstaklega farið í þætti sem varða 

laga- og regluverk í heild sinni, en með regluverki er átt við reglur og verkferla sem snúa 

að vinnslu fósturmála. Áhersla er lögð á þætti sem snúa að samvinnu við börn við gerð 

áætlana, undirbúning þeirra, stuðning og eftirfylgni. Einnig verður lögð áhersla á það 

hvort þörf sé á breytingum við vinnslu fósturmála hér á landi og þá hvaða breytinga, sýni 

niðurstöður að þess sé þörf. 

Að ræða við fagaðila gefur góða innsýn í viðhorf þeirra til málaflokksins og hvernig 

þeir ná að samþætta vinnulag sitt og viðhorf samhliða þeim lögum og reglugerðum sem 

þeir þurfa að fara eftir í starfi. Til að ná fram markmiðum rannsóknarinnar voru 

eftirfarandi rannsóknarspurningar lagðar fram:  

1. Hver er reynsla og viðhorf fagaðila þegar kemur að fósturráðstöfun barna með 

tilliti til þess laga- og regluverks sem framfylgja þarf í starfi?  

2. Telja fagaðilar að þörf sé á breytingum við vinnslu fósturmála hér á landi? Ef svo 

er, hvaða breytingar telja fagaðilar helst vera þörf fyrir? 

1.2 Mikilvægi rannsóknar 

Réttindi barna hafa mikið verið í umræðunni síðustu ár og ekki síst réttindi fósturbarna og 

er rannsóknin fyrst og fremst mikilvæg þeim börnum sem ráðstafað er í fóstur. Á síðustu 

árum hafa margar rannsóknir í barnavernd verið gerðar og niðurstöður þeirra hafa bæði 

verið jákvæðar og neikvæðar. Þegar aðstæður barns heima fyrir krefjast þess að barn fari 

í fóstur utan heimilis er alls ekki gefið að það muni reynast barni vel. Fóstur utan heimilis 

getur í sumum tilvikum verið skaðlegt fyrir barn sem og aukið á áföll þess ef ekki hefur 

verið lagður grunnur að ákvörðun og undirbúningi þess í aðdraganda fósturs eða þegar 

gæði umönnunar, meðferðar og eftirfylgni eftir að fósturráðstöfun lýkur er ábótavant 

(Barnaverndarstofa, 2011).  

Þrátt fyrir að rannsóknir á sviði barnaverndar hafi aukist síðustu ár eru þær ekki 

margar sem gerðar hafa verið hér á landi á sviði fósturmála og telur rannsakandi því vera 

tilefni til að efla frekari rannsóknir hér á landi. Helstu rannsóknir sem gerðar hafa verið á 

sviði fósturmála snúast gjarnan um afdrif fósturbarna eða fósturforeldra. Því telur 

rannsakandi mikilvægt að sjónarhorn fagaðila fái að heyrast þar sem mikil þekking og 

reynsla leynist hjá þeim.  

Rannsakandi vonast til þess að niðurstöður rannsóknarinnar veiti góða innsýn 

fagaðila til fósturráðstafana barna á því hvað sé nú þegar að gagnast vel og hvað megi 

betur fara svo að hægt sé að koma betur til móts við hagsmuni barna og stuðla að enn 

betra barnaverndarstarfi. Með því að fá fram viðhorf fagaðila vonast rannsakandi einnig 

til þess að niðurstöður rannsóknarinnar efli þá umræðu sem fyrir er um fósturráðstafanir 

barna og að hún nýtist jafnvel í þágu barnaverndarstarfs hér á landi með það að 

markmiði að börnum séu betur tryggð þau réttindi sem kveðið er á um í lögum.  

1.3 Uppbygging ritgerðar 

Ritgerðin skiptist í fimm kafla og er fyrsti hluti hennar inngangurinn hér að framan þar 

sem farið er yfir innihald ritgerðarinnar. Í öðrum kafla er fjallað um fræðilega þætti sem 

við koma viðfangsefninu. Umfjöllunin snýr þó fyrst og fremst að þeim þáttum er varða 

réttindi og hagsmuni barna, fjallað er um barnaverndarnefndir og aðkomu þeirra í 

fósturmálum, gerð er grein fyrir ýmsum tegundum fósturráðstafana. Í lok fræðilega 

hlutans verður fjallað um ýmis mál er tengjast fósturbörnum svo sem ástæður 

fósturráðstafana, samvinnu í málum, undirbúning og eftirfylgni með börnum sem 

ráðstafað er í fóstur. Í þriðja kafla verður fjallað stuttlega um aðferð rannsóknarinnar og 

gerð grein fyrir undirbúningi og framkvæmd hennar. Í lok kaflans verður fjallað um helstu 

annmarka og gæði rannsóknarinnar sem og þeim siðferðislegu álitamálum sem snú að 

henni. Í fjórða kafla verður gerð skil á niðurstöðum rannsóknarinnar. Í fimmta kafla verða 

umræður þar sem niðurstöður eru ræddar og rannsóknarspurningum svarað. 

2 Fræðileg umfjöllun 

Í fræðilegri umfjöllun rannsóknarinnar er fjallað um ýmis atriði er snúa að 

fósturráðstöfunum barna. Fræðilegum hluta rannsóknarinnar er skipt í sex kafla, en í 

þeim fyrsta verður fjallað stuttlega um réttindi barna hér á landi. Í öðrum kafla verður 

gerð grein fyrir barnaverndaryfirvöldum hér á landi og þeim stofnunum sem tilheyra 

þeim. Þá verður einnig gerð grein fyrir ferli barnaverndarmála. Í þriðja kafla verða gerð 

skil á mismunandi tegundum fósturráðstafana og íslensku gæðastöðlum hvernig best sé 

staðið að fósturráðstöfunum barna. Í fjórða kafla verður svo fjallað um helstu ástæður 

fósturráðstafana barna, fósturtíma og samvinnu. Þá verður einnig fjallað um undirbúning 

barns fyrir væntanlegt fóstur, stuðning og eftirfylgni barns í fóstri. Í fimmta kafla verður 

fjallað um félagsráðgjafa í barnavernd en rannsóknir hafa sýnt að flestir starfsmenn 

barnaverndarnefnda hér á landi eru félagsráðgjafar. Í sjötta og jafnframt síðasta kafla 

fræðilega hlutans verða gerð skil á þeim kenningum sem rannsakanda þótti hvað best 

tengjast efni rannsóknarinnar en það eru tengslakenning John Bowlby, lífskeiðakenning 

Erikson og vistfræðikenning Bronfenbrenners.  

2.1 Réttindi barna 

Stjórnvöld bera ábyrgð á því að börnum sé tryggð sú vernd og umönnun sem kveðið er 

um í lögum. Löggjöf okkar Íslendinga sem snýr að barnavernd hefur tekið ýmsum 

breytingum síðustu ár þar sem lögð hefur verið meiri áhersla á aukin réttindi barna meðal 

annars vegna tilkomu samninga Sameinuðu þjóðanna um réttindi barnsins nr. 18/1992 og 

barnaverndarlaga nr. 80/2002. 

2.1.1 Barnasáttmáli sameinuðu þjóðanna 

Íslendingar gerðust aðilar að samningi Sameinuðu þjóðanna um réttindi barnsins árið 

1992. Barnasáttmálinn, eins og samningurinn er oftast nefndur í daglegu tali, var þó ekki 

lögfestur fyrr en í febrúar 2013 og er því í dag orðinn hluti af íslenski löggjöf. Þau ríki sem 

eru aðilar að Barnasáttmálanum eru sammála um að veita eigi fjölskyldunni sem er 

grundvallareining samfélagsins, eðlilegt umhverfi til vaxtar og velfarnaðar. Þá eru 

aðildarríki einnig sammála því að best sé fyrir barn að alast upp innan fjölskyldu við ást, 

hamingju og skilning með það að markmiði að þroski þess og persónuleiki geti mótast á 

jákvæðan hátt. Með tilkomu Barnasáttmálans urðu mikil tímamót hvað varðar réttindi 

barna en með honum hafa börn meðal annars öðlast viðurkenningu á því að vera 

sjálfstæðir einstaklingar með réttindi óháð réttindum fullorðinna. Í Barnasáttmálanum 

má finna ýmis grundvallarréttindi sem tryggja öllum börnum undir 18 ára, þá vernd og 

umönnun sem nauðsynleg er til þess að tryggja velferð þeirra. Í kjölfar þess að Íslendingar 

gerðust aðilar að Barnasáttmálanum 1992 var í fyrsta skipti árið 1995 sett ákvæði í 

Stjórnarskrá lýðveldisins Íslands nr. 33/1944 sem tryggja á börnum vernd og umönnum 

sem nauðsynleg þykja til að gæta hagsmuna þeirra. Með ákvæði þessu má líta svo á að 

réttindi barna gangi fram yfir aðra ef þörf krefst til að gæta hagsmuna þess 

(Barnasáttmálinn, e.d.a; Barnaverndarstofa, 2006; Stjórnarskrá lýðveldis Íslands nr. 

33/1944; Samningar Sameinuðu þjóðanna um réttindi barnsins nr. 18/1992; Þórhildur 

Líndal, 2007). 

Öll ákvæði innan Barnasáttmálans eru mikilvæg, en grundvallarreglur hans eru fjórar, 

litið er á þær sem eins konar rauðan þráð er tengir öll ákvæði samningsins saman. Þetta 

eru 2. gr. – Bann við mismunum, 3. gr. – Það sem er barninu fyrir bestu, 6. gr. – Réttur til 

lífs og þroska og að lokum 12. gr. – Réttur til að láta skoðanir sínar í ljós og til að hafa 

áhrif (Barnasáttmálinn, e.d.a). Auk þess er sérstaklega tekið fram í 9. gr Barnasáttmálans 

að ríki skulu tryggja að börn séu ekki skilin frá foreldrum sínum gegn vilja þeirra nema 

stjórnvöld ákveði samkvæmt þar gildandi lögum að það þjóni hagsmunum og velferð 

barnsins, svo sem vegna vanrækslu eða ofbeldi. Þar kemur einnig fram að allir málsaðilar 

skuli fá tækifæri á að koma skoðunum sínum á framfæri sem og að virða rétt barnsins til 

að halda tengslum og sambandi við foreldra með reglubundnum hætti ef það þjónar 

hagsmunum barnsins. Þetta endurspeglast einmitt í barnaverndarlögunum nr. 80/2002 

(Barnasáttmálinn, e.d.b; Barnaverndarlög nr. 80/2002; Samningar Sameinuðu þjóðanna 

um réttindi barnsins nr. 18/1992). 

2.1.2 Barnaverndarlög 

Grunnhugmyndir barnaverndarlaga nr. 80/2002 eru að tryggja öllum börnum vernd og 

umönnum í samræmi við aldur þeirra og þroska. Samkvæmt 1. mgr. 2. gr. er markmið 

barnaverndarlaga „að tryggja að börn sem búa við óviðunandi aðstæður eða börn sem 

stofna heilsu sinni og þroska í hættu fái nauðsynlega aðstoð“. Til að ná markmiðum 

laganna skal barnaverndarnefnd samkvæmt 2. gr. leitast við að styrkja fjölskyldur í 

uppeldishlutverki sínu og beita úrræðum til verndar viðkomandi barni. Í 4. gr. 

barnaverndarlaga er greint frá meginreglum barnaverndarstarfs sem eru eftirfarandi: 

 

1. Barnaverndarnefndir skulu aðeins beita þeim ráðstöfunum sem eru barni fyrir 

bestu og hagsmunir barnsins skulu ganga fram fyrir aðra.  

2. Ávallt skal taka tillit til sjónarmiða og óska barns eftir því sem aldur þeirra og 

þroski leyfir.  

3. Stuðla skal að stöðugleika barns.  

4. Leitast skal við að eiga góða samvinnu við bæði börn og foreldra þeirra og sýna 

þeim bæði nærgætni og virðingu.  

5. Leggja skal áherslu á góða samvinnu milli barnaverndarnefnda sem og annarra 

stofnana sem koma að málum barna.  

6. Ávallt skal gæta bæði samræmis og jafnræðis í ákvörðunum.  

7. Ávallt skal beita almennum úrræðum til stuðnings barns og fjölskyldu áður en 

gripið er til annarra íþyngjandi úrræða til að ná þeim markmiðum sem sett eru. 

8. Allir sem vinna í barnavernd skulu ávallt gæta fyllsta trúnaðar um hagi þeirra 

barna og fjölskyldna sem koma á borð barnaverndarnefnda. 

 

Þær meginreglur sem koma hér fram hafa þó lengi verið viðurkenndar í 

barnaverndarstarfi hér á landi. En með frumvarpi til barnaverndalaga nr. 80/2002 er 

meðal annars leitast til þess að draga meginreglur laganna saman svo skýrara sé hver 

réttindi barna eru. Með það að markmiði að leggja áherslu á réttindi þeirra og þau 

sjónarmið sem ber að hafa við vinnslu mála. Eins er lögð áhersla á réttarstöðu barna í 

frumvarpinu þar sem tekið er sérstaklega fram að stuðla eigi að henni og að barn sem 

náð hefur 15 ára aldri verði aðili máls, en með því fær það meðal annars fullan rétt á að 

tjá sig (Þingskjal 403, 2001-2002). 

2.2 Barnaverndaryfirvöld 

Barnaverndaryfirvöldum ber skylda til þess að fylgjast með öllu barnaverndarstarfi í 

landinu og tryggja að meginreglum þeirra sé gætt. Með meginreglum er meðal annars átt 

við þær grundvallarreglur sem varða vistun og fóstur barna utan heimilis 

(Barnaverndarstofa, 2011). Með barnaverndaryfirvöldum er átt við Velferðarráðuneytið 

sem fer með yfirstjórn barnaverndarmála hér á landi, Barnaverndarstofu, og 

barnaverndarnefndir (Velferðarráðuneyti, e.d; Barnaverndarstofa, 2006). 

Ráðuneytið ber ábyrgð á stefnu barnaverndarmála í landinu og hefur eftirlit með 

starfi Barnaverndarstofu. Kærunefnd Barnaverndarmála er skipuð af ráðherra, en til 

hennar geta einstaklingar og fjölskyldur skotið málum vegna ákvarðana sem teknar eru á 

vegum barnaverndarnefnda hér á landi sem og Barnaverndarstofu (Barnaverndarlög nr. 

80/2002). 

2.2.1 Barnaverndarstofa  

Barnaverndarstofa er sjálfstæð stofnun og er hlutverk hennar að efla og samhæfa 

barnaverndarstarf hér á landi. Barnaverndarstofa hefur eftirlit með störfum 

barnaverndarnefnda í landinu, leiðbeinir við túlkun og framvæmd barnaverndarlaganna, 

sér um ýmsa fræðslu og ráðgjöf fyrir barnaverndarnefndirnar. Barnaverndarstofa annast 

leyfisveitingar til fósturforeldra og heldur skrá utan um þá sem hafa leyfi til að taka börn í 

fóstur. Barnaverndarstofa veitir barnaverndarnefndum aðstoð við úrvinnslu fósturmála 

svo sem við ákvarðanatöku í barnaverndarmálum, við gerð fóstursamninga og frágang 

þeirra. Barnaverndarstofa aðstoðar barnaverndarnefndir við val fósturheimila út frá 

þörfum og hagsmunum viðkomandi barns (Barnaverndarstofa, 2006; Barnaverndarstofa, 

2012; Barnaverndarlög nr. 80/2002). 

Það er í höndum Barnaverndarstofu að sjá til þess að fósturforeldrar fái þá fræðslu 

sem þeir þurfa ásamt því að veita þeim almennan stuðning meðan barn er í fóstri 

(Barnaverndarstofa, 2012). Auk þess ber barnaverndarnefndum skylda til þess að styðja 

fósturforeldra á meðan fóstur stendur yfir en nánar verður fjallað um það í næsta kafla. 

2.2.2 Barnaverndarnefndir 

Öll sveitarfélög í landinu skulu skipa barnaverndarnefndir samkvæmt barnaverndarlögum 

nr. 80/2002. Hlutverk barnaverndarnefnda er margþætt, meðal annars að taka við 

tilkynningum vegna barna, taka ákvarðanir um hvort hefja eigi könnun máls, gera 

áætlanir um meðferð máls ef niðurstaða könnunar hefur leitt í ljós að lífi barns sé á 

einhvern hátt stefnt í hættu og hvort að beita þurfi viðeigandi stuðningsúrræðum. 

Stuðningsúrræði barnaverndar við börn og fjölskyldur eru margvísleg og algengt er að 

fleiri en einu stuðningsúrræði sé beitt í sama máli. Stuðningsúrræði án töku barns af 

heimili geta meðal annars falið í sér að barni og foreldrum sé leiðbeint, að fjölskylda fái 

tilsjónarmann eða persónulegan ráðgjafa. Ýmis meðferðarstuðningsúrræði eru einnig í 

boði bæði fyrir börn og foreldra, svo sem vímuefnastuðningsúrræði, Barnahús og 

Fjölkerfameðferð – MST (e. multisystem Therapy) (Barnaverndarstofa, 2012; 

Barnaverndarlög nr.80/2002). 

Ef tilkynning berst til barnaverndarnefnda vegna barns, ber barnaverndarnefndum 

að hafa eftirlit með þeim börnum sem tilkynnt er um, kanna uppeldiskilyrði þeirra, 

aðbúnað og hegðun og meta hverjar þarfir þeirra eru (Barnaverndarstofa, 2006; 

Barnaverndarlög nr. 80/2002). Ef könnun máls bendir til þess að barn búi við óviðunandi 

aðstæður hafa barnaverndarnefndir heimildir fyrir því samkvæmt barnaverndarlögum nr. 

80/2002 að beita þeim stuðningsúrræðum sem best eiga við hverju sinni með hagsmuni 

barns og velferð að leiðarljósi. Ef þau stuðningsúrræði sem beitt hefur verið skila ekki 

tilætluðum árangri hafa barnaverndarnefndir heimildir fyrir því að ráðstafa barni í fóstur 

með samþykki foreldra. Ef aðstæður barns eru óviðunandi og foreldrar samþykkja ekki 

fóstur eða eru ósammvinnuþýðir geta barnaverndarnefndir krafist þess fyrir dómi að 

foreldrar skuli sviptir forsjá yfir börnum sínum. Auk þess hafa barnaverndarnefndir 

heimildir fyrir því að vista barn utan heimilis án samþykkis foreldra og barns, hafi barnið 

náð 15 ára aldri og fullvíst er að líkamlegri eða andlegri heilsu þess stafi hætta. Ef svo í 

ljós kemur að barn er í bráðri hættu hefur formaður barnaverndarnefnda eða 

starfsmaður í umboði hans leyfi til að vista barn utan heimilis án undangenginnar 

málsmeðferðar samkvæmt 31. gr. barnaverndarlaga nr. 80/2002. Barnaverndarnefnd ber 

þá að fara með málið fyrir nefnd innan 14 daga til úrskurðar eða taka ákvörðun um 

málshöfðun fyrir dómi (Barnaverndarlög nr. 80/2002; Barnaverndarstofa, 2006).  

Afskipti barnaverndar er viðkvæmt mál og geta verið mjög erfið fyrir suma 

einstaklinga. Ráðstafanir barnaverndarnefnda eru aðeins réttætanlegar þegar barn býr 

við óviðunandi aðstæður og þegar nauðsynlegt er að beita ákveðnum úrræðum til að 

gæta hagsmuna barnsins. Það sjónarmið ríkir að fyrst og fremst séu það foreldrar barna 

sem ákveði hverjir hagsmunir þess eru (Þingskjal 403, 2001-2002), en slíkt viðhorf er 

almennt viðurkennt í lögum eins og sjá má meðal annars í 71.gr. stjórnarskrárinnar nr. 

33/1944 um friðhelgi einkalífs, heimilis og fjölskyldu, samningi Sameinuðu þjóðanna um 

réttindi barnsins nr. 18/1992 og mannréttindasáttmála Evrópu nr. 62/1994.  

2.2.3 Ferill barnaverndarmála 

Upphaf barnaverndarmáls er þegar barnaverndarnefnd fær tilkynningu eða upplýsingar 

um hegðunarvanda barns, barni stafi hætta á að líkamlegum og eða andlegum þroska 

þess sé stefnt í hættu vegna vanrækslu, vanhæfni eða framferði foreldra eða annarra. 

Barnaverndarstofa lét þróa svokallað SOF kerfi (skilgreiningar- og flokkunarkerfi) fyrir 

barnaverndarnefndir sem notað er við flokkun tilkynninga sem og við vinnslu mála. SOF 

kerfið er skipt í fjóra eftirfarandi flokka: 1. tilkynningar vegna vanrækslu, 2. tilkynningar 

vegna ofbeldis, 3. tilkynningar vegna áhættuhegðunar barns og að lokum 4. tilkynningar 

vegna ófædds barns (Barnaverndarlög nr. 80/2002; Freydís Jóna Freysteinsdóttir, e.d).  

Þegar barnaverndarnefndum berst tilkynning um barn, skal nefndin taka ákvörðun 

innan sjö daga um hvort hefja eigi könnun máls. Sé ákvörðunin tekin um að hefja skuli 

könnun er mál orðið að barnaverndarmáli. Markmið könnunar er að afla þeirra 

upplýsinga sem taldar eru nauðsynlegar um aðstæður barns, meðal annars hvað 

andlegan og líkamlegan þroska þess varðar, tengsl barns við foreldra, aðbúnað, hegðun 

og líðan. Við könnun máls er einnig metið út frá þeim upplýsingum sem fengnar hafa 

verið hvort þörf sé á stuðningsúrræði sem hentar þörfum barns og þroska þess. Að 

lokinni könnun skulu niðurstöður könnunar teknar saman og gerð skal áætlun um hverra 

úrbóta sé þörf, hvernig styrkja og styðja megi barnið og fjölskyldu þess. Ef þörf er á að 

beita sérstökum úrræðum skal barnaverndarnefnd í samvinnu við foreldra hafa samráð 

við barn sem náð hefur 15 ára aldri, og við yngri börn eftir því sem aldur þeirra og þroski 

leyfir (Barnaverndarlög nr. 80/2002; Barnaverndarstofa, 2011). 

Áður en ákvörðun um ráðstöfun barns í fóstur er tekin ber barnaverndarnefndum að 

fullreyna vægari stuðningsúrræði til stuðnings fjölskyldu sem um leið tryggja hagsmuni 

barnsins áður en önnur íþyngjandi stuðningsúrræði eru reynd, nema að um sé að ræða 

neyðartilvik þar sem barn er í bráðri hættu og þarf að taka strax út af heimili. Sú 

barnaverndarnefnd sem ráðstafar barni í fóstur ber að senda beiðni til Barnaverndarstofu 

um fósturheimili og velur í samvinnu við hana fósturforeldra úr þeim hóp sem eru á skrá 

hjá Barnaverndarstofu, með tilliti til hagsmuna barnsins. Áður en sú beiðni er samþykkt 

ber Barnaverndarstofu að gæta þess að vægari stuðningsúrræði hafi verið fullreynd og að 

rök séu fyrir því að ráðstafa barni í fóstur séu fyrir hendi og að slík ráðstöfun þjóni 

hagsmunum barnsins fram yfir önnur stuðningsúrræði. Þá skulu bæði barn og 

aðstandendur þess fá tækifæri til að koma skoðunum sínum á framfæri og að tekin séu 

tillit til þeirra skoðana ef mögulegt er (Barnaverndarlög nr. 80/2002; Barnaverndarstofa, 

2011; Reglugerð um fóstur nr. 804/2004).  

Í niðurstöðum rannsóknar Anni G. Haugen (2004) kemur fram að mismunandi er hve 

mikið starfsmenn barnaverndarnefnda láta á reyna í máli barns áður en til 

fósturráðstöfunar kemur. Þá er mat starfsmanna barnaverndarnefnda á því hvort 

ráðstafa eigi barni í fóstur einnig mismunandi á milli starfsmanna og þetta á einnig við um 

starfsmenn innan sömu barnaverndarnefnda. Þetta getur leitt til þess að fjölskylda og 

barn fái mismunandi úrvinnslu eftir því hvaða starfsmaður fer með mál þeirra. Til að 

mynda eru sumir starfsmenn sem reyna allt sem þeir geta til að barn sé heima en aðrir 

leggja áherslu á að barni sé ráðstafað í fóstur. Þá kemur einnig fram að mismunandi 

verklag er á milli barnaverndarnefnda sem rekja má meðal annars til mismunandi 

skipulags inni á stofnunum sveitarfélaga (Anni G. Haugen, 2004). 

2.3 Fóstur 

Um fóstur er að ræða þegar barnaverndarnefnd hefur falið fósturforeldrum umsjá barns í 

að lágmarki þrjá mánuði (Barnaverndarlög nr. 80/2002; Reglugerð um fóstur nr. 

804/2004). Markmið með fóstri er samkvæmt barnaverndarlögum nr. 80/2002 að tryggja 

barni fjölskyldu, sem bæði hefur tök á og vilja til að sinna nauðsynlegum þörfum þess, svo 

sem uppeldi og umönnun ásamt því að efla bæði andlegan og líkamlegan þroska barns og 

sýna því umhyggju og nærgætni (Barnaverndarlög nr. 80/2002). Þá kemur fram í 

reglugerð um fóstur nr. 804/2004 að nauðsynlegt sé að fósturforeldrar séu heilsuhraustir, 

búi við bæði fjárhags- og félagslegan stöðugleika sem getur aukið þroska fósturbarns 

(Reglugerð um fóstur nr. 804/2004). 

Fóstur getur verið þrenns konar, tímabundið fóstur, varanlegt fóstur eða styrkt 

fóstur (Barnaverndarstofa, 2006), og verða nánari skýringar á þeim hér á eftir.  

2.3.1 Tímabundið fóstur 

Tímabundið fóstur er ráðstöfun barns í fóstur í takmarkaðan tíma. Þegar um tímabundið 

fóstur er að ræða er markmiðið að bæta aðstæður barns þannig að það geti snúið aftur 

heim til foreldra sinna. Þegar aðstæður eru slíkar að barn hefur ekki möguleika á að fara 

heim aftur er leyfilegt að koma því fyrir í tímabundnu fóstri þangað til annað 

stuðningsúrræði tekur við innan ákveðins tíma (Reglugerð um fóstur nr. 804/2004; 

Barnaverndarlög nr. 80/2002). Í reglugerð um um fóstur nr. 804/2004 kemur fram að 

þegar gerður er samningur um tímabundið fóstur má hann ekki vara lengur en eitt ár í 

senn og að ekki eigi að endurnýja samning um tímabundið fóstur oftar en einu sinni 

nema í algjörum undantekningartilfellum (Reglugerð um fóstur nr. 804/2004).  

Markmið tímabundins fósturs er að reyna tryggja öryggi og aðstæður barns á meðan 

fósturráðstöfun varir. Þá er foreldrum barnsins veittur sá stuðningur sem þurfa þykir með 

það að markmiði að barnið geti snúið heim aftur við lok fóstursamnings (Reglugerð um 

fóstur nr. 804/2004). Markmið ráðstöfunar í tímabundið fóstur eru ólík þeim markmiðum 

sem sett eru við varanlegt fóstur, þar sem lögð er áhersla á að bæta aðstæður barns 

heima svo barn geti snúið aftur heim í betri aðstæður en fyrir voru (Barnaverndarstofa, 

e.d.a).  

2.3.2 Varanlegt fóstur 

Varanlegt fóstur á við þegar fyrirsjáanlegt þykir að ekki sé unnt að bæta aðstæður sem 

barn býr við. Forsjárskyldur foreldra falla þá niður og barni er komið fyrir í varanlegt 

fóstur hjá fósturfjölskyldu þar til barn verður sjálfráða. Fósturforeldrar fara þá með forsjá 

yfir barni nema annað þyki henta betur að mati barnaverndarnefndar. Samningur um 

varanlegt fóstur skal þó ekki gerður fyrr en eftir að svokölluðu reynslufóstri er lokið. 

Reynslufóstur skal aldrei vara lengur en eitt ár og að jafnaði ekki lengur en þrjá mánuði. 

Með reynslufóstri er markmiðið að kanna hvort viðkomandi fósturheimili þjóni 

hagsmunum og henti þörfum barns. Að loknum reynslutíma er metið út frá hagsmunum 

barnsins hvort fósturheimili mæti þörfum þess og í framhaldi er gerður samningur um 

varanlegt fóstur ef svo er (Reglugerð um fóstur nr. 804/2004). 

Markmið með varanlegu fóstri barns er að tryggja barni viðeigandi 

uppeldisaðstæður, öryggi og stöðugleika í líf barns til frambúðar (Reglugerð um fóstur nr. 

804/2004). 

2.3.3 Styrkt fóstur 

Þegar um er ræða styrkt fóstur er sérstaklega mælt fyrir um að barn fái sérstaka 

umönnun og þjálfun á fósturheimili. Gert er ráð fyrir því að annað fósturforeldrið sé 

heima við að sinna barninu og mæti þörfum þess eftir bestu mögulegu getu. Þegar barn 

glímir við hegðunarerfiðleika vegna tilfinningalegra, geðrænna og eða annarra vandamála 

og nauðsynlegt þykir að ráðstafa barni í fóstur. Er mælt fyrir um að barni sé komið fyrir í 

styrktu fóstri í stað þess að ráðstafa barni á meðferðarheimili eða stofnun (Reglugerð um 

fóstur nr. 804/2004; Barnaverndarstofa, e.d.a). 

Markmið með styrktu fóstri er að aðstoða barn við að ná tökum á þeim vanda sem 

það glímir við og að það fái sérstaka umönnun sem mætir þörfum þess. Bæði foreldrum 

og barni er veitt aðstoð við að vinna úr þeim vanda með þeim tilgangi að barnið geti farið 

aftur heim til foreldra sinna og að það nái aukinni hæfni á sem flestum sviðum (Reglugerð 

um fóstur nr. 804/2004; Barnaverndarstofa, e.d.a).  

2.3.4 Íslenskir gæðastaðlar fyrir vistun barns utan heimilis 

Árið 2008 gaf Barnaverndarstofa út íslenska gæðastaðla fyrir vistun eða fóstur barns utan 

heimilis. Staðlarnir eru lýsing á þeim gæðakröfum sem gerðar eru til fósturráðstafana, 

það er að segja hvernig best sé staðið að ákveðnum verkþáttum fyrir vistun barns eða 

fóstur utan heimilis á vegum barnaverndaryfirvalda. Íslensku gæðastaðlarnir byggja á 

barnaverndarlögum nr. 80/2008, samningi Sameinuðu þjóðanna um réttindi barnsins nr. 

18/1992, tilmælum ráðherranefndar Evrópuráðs 5/2005 um réttindi barna sem vistuð eru 

á stofnunum og stöðlum FICE, IFCO og SOS Kinderdorf um vistun og fóstur barna utan 

upprunafjölskyldu (Barnaverndarstofa, 2011; Barnaverndarstofa, 2012). 

Verkferlum fósturráðstöfunar barna er skipt í fimm stig og gæðastaðlar skilgreindir 

fyrir hvert þeirra. Fyrsta stigið fjallar um almenna umgjörð fósturs þar sem farið er eftir 

þremur stöðlum sem fjalla um laga- og regluverk, skipulag stofnana og þá stjórnsýslu sem 

þarf að vera til staðar þegar um ráðstafanir barna í fóstur er um að ræða. Annað stigið 

fjallar um ákvörðun og aðdraganda fóstur barna. Á þessu stigi eru fjórir staðlar sem taka 

til verklags barnaverndar frá því að hugmynd um að ráðstafa barni í fóstur vaknar þar til 

fóstur hefst. Þriðja stigið snýr að umsjá barns í fóstri þar sem fjallað er um sjö staðla þess 

hvernig taka eigi á aðbúnaði og umsjá barna frá því fóstur hefst og þar til því lýkur. Fjórða 

stigið fjallar um lok fósturráðstöfunar ásamt aðdraganda og eftirfylgni. Þar er skýrt frá því 

hvernig undirbúningur fósturráðstöfunar skal vera, allt frá því að barn fer frá umsjáraðila 

og þess stuðning sem barni er veittur eftir að fósturráðstöfun lýkur. Fimmta og síðasta 

stigið fjallar um rannsóknir og árangursmat. Fimmta stigið tekur til rannsókna og mats á 

því hvort að tilætlaður árangur hafi náðst með því að ráðstafa barni í fóstur. Markmiðið 

er að betrumbæta verklag barnaverndarnefnda hvað fósturmál varðar hér á landi 

(Barnaverndarstofa, 2011). 

Fyrir hvern staðal eru síðan viðvörunarmerki sem nefnd eru „rauð ljós“ og þau eru 

merki þess að framkvæmd standist ekki íslensku gæðastaðlana. Með því eftirliti er 

markmiðið að gæta þess að réttindi barna sem eru í fóstri séu tryggð. Eftirlitið felst í því 

að bæta raunverulega framkvæmd mála við staðlana en það er gert með því að fylgjast 

með þessum „rauðu ljósum“. Kvikni á þeim vekur það upp spurningar barnaverndar um 

hvort einhverjar úrbætur þurfi á verkferlinu (Barnaverndarstofa, 2011). Gæðastaðlarnir 

eru vel til þess fallnir að styðja við faglegt og uppbyggilegt barnaverndarstarf í landinu. Ef 

þessum stöðlum er fylgt eftir, eiga fósturbörn að vera örugg um að ávallt sé unnið út frá 

þeirra þörfum. 

2.4 Fósturbörn 

Samkvæmt barnaverndarlögum nr. 80/2002 og reglugerð um fóstur nr. 804/2004 er ein 

af skyldum starfsmanna barnaverndar að gæta hagsmuna barna, stuðla að stöðugleika í 

lífi þeirra og að sem minnst röskun verði á högum þeirra eins og áður hefur komið fram. 

Fram kemur í rannsókn Sigríðar Jónsdóttur (1993) að vinna í fósturmálum hefur tekið 

breytingum og er farin að vera barnamiðaðri frá því hvernig var unnið. Bæði aðferðir 

starfsmanna og vinnubrögð hafa tekið breytingum þar sem áhersla er lögð á 

einstaklinginn til að taka ábyrgð og finna lausnir með því að styrkja hann 

(Barnaverndarstofa, 2006). 

Börn geta verið á mismunandi aldri þegar fósturráðstöfun á sér stað, sum eru 

ungabörn og önnur eldri. Þau fósturbörn sem farið hafa í fóstur sem ungabörn telja sig 

gjarnan hafa lifað venjulegu lífi á meðan önnur börn líða alltaf fyrir það að vera 

fósturbörn. Vitneskjan um það að vera fósturbarn getur haft áhrif á tilfinningar barnsins, 

því uppruni þess er annars staðar frá, sama hvernig tengsl barnsins eru við 

fósturfjölskyldu (Guðrún Kristinsdóttir, 2004a). Það getur verið mjög erfitt fyrir barn að 

vera ráðstafað í fóstur, því ekki þarf einungis að huga að aðskilnaði frá foreldrum og 

systkinum heldur einnig þeim breytingum í umhverfinu sem fylgja með, eins og nýtt 

heimili, aðrar heimilisvenjur og í einhverjum tilfellum nýr skóli og nýir vinir. Allt hefur 

þetta mikil áhrif á líf barns (Farley, Smith og Boyle, 2006). Að vera fósturbarn getur haft 

mikil áhrif á sjálfsmynd þess og slík ráðstöfun getur leitt til einangrunar barns og ýmissa 

annarra erfiðleika. Rannsóknir hafa sýnt að sjálfsímynd barna og félagsfærni þeirra sé 

ábótavant þegar misbrestur hefur verið á stöðugum og góðum tengslum við 

umönnunaraðila. Til að tryggja sem mestan stöðugleika og samfellu í lífi barns er 

mikilvægt að gæta að öryggi þess. Talið er að ef tengsl barns við upprunafjölskyldu haldist 

óslitin megi það ýta undir sjálfsmynd barnsins, en tengslamyndun getur verið lykilatriði 

fyrir afdrif barns í fóstri (Guðrún Kristinsdóttir, 2005b; Guðrún Kristinsdóttir, 2010; Kim 

og Cicchetti, 2004). 

Á árunum 2007-2011 voru um 400 börn sem dvöldu árlega í fóstri hér landi og má sjá 

hér að neðan tvær töflur sem sýna fjölda barna í tímabundnu fóstri, varanlegu fóstri og 

styrktu fóstri á árunum 2007 – 2011, annars vegar á landinu öllu og hins vegar í Reykjavík 

og nágrenni. Þegar betur er skoðað má sjá þær breytingar sem orðið hafa á fjölda barna í 

fóstri. Þær má meðal annars rekja til áherslubreytinga í barnaverndarstarfi hér landi, svo 

sem aukna samvinnu í barnaverndarmálum og að almenn stuðningsúrræði séu reynd 

áður en til vistunar kemur þar sem talið er betra að barn búi hjá foreldrum sínum ef 

aðstæður leyfa (Þingskjal 403, 2001-2002; Barnaverndarlög nr. 80/2002; 

Barnaverndarstofa, 2012). 

Tafla 1. Heildarfjöldi barna í fóstri á landinu öllu árin 2007 - 2011 

Ráðstafanir 2007 2008 2009 2010 2011 

Tímabundið 
fóstur 

143 134 123 132 140 

Varanlegt 
fóstur 

196 203 182 170 165 

Styrkt fóstur 20 21 20 21 30 

Samtals 359 358 325 323 335 

(Barnaverndarstofa, 2012). 

Þegar tölurnar eru skoðaðar má sjá í töflu 1 að fjöldi fósturbarna sem komið er fyrir í 

tímabundnu fóstri á landinu öllu hefur haldist nokkuð jafn á þessu tímabili. Börnum sem 

ráðstafað eru í varanlegt fóstur hefur farið fækkandi en aftur á móti hefur börnum í 

styrktu fóstri farið fjölgandi sem rekja má meðal annars til þeirra áherslubreytinga í 

barnaverndarstarfi eins og kom fram hér á undan.  

Hér að neðan má svo sjá töflu 2 sem sýnir fjölda fósturbarna í Reykjavík og nágrenni, 

en þá er átt við Hafnarfjörð, Garðabæ, Kópavog, Seltjarnarnes og Mosfellsbæ. 

Rannsóknin nær til þeirra sveitarfélaga og því er fróðlegt að sjá fjölda fósturbarna í þeim 

sveitarfélögum og hve stórt hlutfall fósturbarna það er í samanburði við landið allt.  

Tafla 2. Fjöldi barna í fóstri í Reykjavík og nágrenni árin 2007 – 2011 

 

Ráðstafanir 

2007 

Rvk. Nágr. 

2008 

Rvk. Nágr. 

2009 

Rvk. Nágr. 

2010 

Rvk. Nágr. 

2011 

Rvk. Nágr. 

Tímabundið 
fóstur 

35    13 23    15 29    14 31    20 33    17 

Varanlegt 
fóstur 

8    1 4    2 3    0 1    1 5    1 

Styrkt fóstur 8    1  5    3 5    2 10    1 8    3 

Samtals 44    15 32    20 37    16 42    22 51    21 

(Barnaverndarstofa, 2012). 

 

Þegar tafla 2 er skoðuð betur má sjá nánast sömu niðurstöður og í töflu 1. Fjöldi barna 

sem ráðstafað er í tímabundnu fóstri er nokkuð svipaður, börnum í varanlegu fóstri hefur 

aðeins fækkað en aftur á móti fer börnum í styrktu fóstri fjölgandi. Þau börn sem komið 

er fyrir í fóstri í Reykjavík og nágrenni er stór hluti af heildinni sem hefur auðvitað áhrif á 

af hverju svipaðar niðurstöður koma úr báðum þessum töflum. 

2.4.1 Ástæður fósturráðstafana 

Margar ástæður geta legið að baki þeirrar ákvörðunar að barni sé komið í fóstur og eins 

geta forsendur fóstursins verið ólíkar í hverju tilfelli fyrir sig. Fósturráðstöfun getur verið 

nauðsynleg þegar hagsmunir barns eru í húfi vegna tilfinningalegra og félagslegra 

erfiðleika foreldra, hegðunarvanda barns, uppeldisaðstæðna þess, vanrækslu, ofbeldis 

eða misnotkunar sem barn hefur orðið fyrir (Barnaverndarstofa, 2006; 

Barnaverndarstofa, e.d.a; Farley, ofl., 2006). 

Eldri rannsóknir hér á landi hafa sýnt að flestar fósturráðstafanir hafi átt sér stað 

vegna aðstöðuleysis foreldra, þó í flestum tilfellum vegna aðstöðu mæðra viðkomandi 

barna (Guðrún Kristinsdóttir, 2004b). Í ársskýrslu Barnaverndarstofu kemur fram að árið 

2011 hafi um 23,1% tilkynninga til barnaverndar verið vegna ofbeldis, 44,4% tilkynninga 

vegna áhættuhegðunar barns, um 31,6% tilkynninga vegna vanrækslu og þá voru um 

0,9% tilkynninga vegna ófædds barns þar sem heilsa þess eða líf var talið í hættu. Sama ár 

töldu barnaverndarstarfsmenn að um 194 börn eða um 32% barna hafi verið í hættu 

vegna þeirra aðstæðna sem tilkynnt var um. Yfirleitt er vandi barns þó margþættur og 

geta ástæður fyrir mögulegum aðgerðum verið margvíslegar. Ástæða afskipta 

barnaverndarnefnda er að jafnaði vegna lakra uppeldisaðstæðna barns og þá vegna 

vanrækslu sem barn býr við eða ofbeldi í einhverri mynd. Flestar tilkynningar árið 2011 

voru vegna áhættuhegðunar barns eða um 44,4% eins og kom fram. Áhættuhegðun getur 

birst í ýmsum myndum, svo sem vímuefnaneysla barns, afbrot eða ofbeldi sem barn er að 

beita aðra (Barnaverndarstofa, 2012). 

Þegar almenn stuðningsúrræði samkvæmt barnaverndarlögum nr. 80/2002 eru ekki 

talin bera tilskilinn árangur að mati barnaverndarnefnda hafa þær eins og áður kom fram 

heimild til þess að beita frekari og meira íþyngjandi úrræðum. Í þeim tilfellum er börnum 

gjarnan komið fyrir í tímabundnu fóstri til að byrja með þar sem markmiðið er að barn 

fari heim aftur. Ef barn getur ekki farið aftur heim eftir að tímabundnu fóstri lýkur er gert 

ráð fyrir að því sé ráðstafað í varanlegt fóstur. Eins geta barnaverndarnefndir ráðstafað 

barni í fóstur þegar önnur og vægari stuðningsúrræði hafa verið fullreynd og ferill máls 

leitt í ljós að fósturráðstöfun sé nauðsynleg til þess að gæta hagsmuna barnsins. Eitthvað 

af eftirfarandi atriðum þurfa þó að liggja fyrir þegar gripið er til fósturráðstöfunar: a) 

Þegar forsjárforeldrar afsala forsjá sinni eða umsjá yfir barni til annarra eða samþykkja 

fóstur, b) úrskurður frá dómstólum um heimild til að koma barni fyrir í fóstri þar sem 

samþykki hvorki foreldra né barns hefur legið fyrir, c) foreldrar hafa verið sviptir forsjá 

með dómsúrskurði, d) vegna andláts foreldra og barn er forsjárlaust eða þegar barn hefur 

komið til landsins án forsjáraðila sinna og óskar eftir dvalarleyfi eða hæli 

(Barnaverndarlög nr. 80/2002, Barnaverndarstofa, 2006; Barnaverndarstofa, 2012). 

2.4.2 Fósturtími og ráðstafanir 

Þegar gerður er fóstursamningur skal alltaf vera markaður ákveðinn tími sem fóstur á að 

vara. Sú ákvörðun sem tekin er um tímalengd fósturs ræðst meðal annars af þeirri áætlun 

sem gerð hefur verið í máli barns þar sem taka á tillit til aldurs og þroska barns, 

hagsmuna og stöðugleika þess. Áætlun er yfirleitt gerð í samvinnu bæði við kynforeldra 

og fósturforeldra og geta ýmsar ástæður legið þar að baki, sem dæmi þegar 

fósturforeldrar treysta sér ekki til að vera með barn í fóstri nema í tiltekin tíma. Ef aðilar 

máls vita ekki hversu lengi fóstur skal vara getur það valdið erfiðleikum hjá barni, 

kynforeldrum og fósturforeldrum. Barn getur átt erfitt með að mynda tengsl við 

fósturforeldra, fósturforeldrar orðið óöruggir um hlutverk sitt og kynforeldrar hafa ekki 

hugmynd um hver staða þeirra er í málinu (Barnaverndarstofa, 2006).  

Samningur um tímabundið fóstur skal aldrei vara lengur en eitt ár í senn. Þá skal ekki 

endurnýja samning um tímabundið fóstur oftar en einu sinni nema í algjörum 

undantekningartilfellum eins og kom fram hér að framan. Með því er reynt að skapa 

stöðugleika í lífi barnsins og hagsmuna þess gætt. Þannig á tímabundið fóstur ekki að 

vara lengur en samanlagt tvö ár í senn nema í algjörum undantekningartilfellum. Almennt 

er litið svo á að tvö ár sé nægur tími til að láta á það reyna að bæta hagsmuni og 

umhverfi barns. Ef talin er þörf á því að barn geti ekki farið heim eftir þann tíma er gert 

ráð fyrir því að barni sé komið fyrir í varanlegu fóstri, en þá þurfa mjög sterk rök að liggja 

fyrir því að framlengja eigi samningi um tímabundið fóstur oftar og líklegt er að slík mál 

myndu fara fyrir dómstóla (Barnaverndarstofa, 2006; Reglugerð um fóstur nr. 804/200; 

Barnaverndarlög nr. 80/2002).  

Gera má samning um styrkt fóstur allt til eins árs í senn og getur Barnaverndarstofa 

gefið leyfi fyrir því að endurnýja samning í sérstökum tilfellum. Þegar um er að ræða mál 

þar sem foreldrar hafa afsalað sér forsjá eða hafa verið sviptir forsjá yfir börnum sínum 

þá er heimilt að ákveða að fóstur skuli verða varanlegt eða þar til barn verður sjálfráða 

(Barnaverndarstofa, 2006; Reglugerð um fóstur nr. 804/2004).  

Í rannsókn Sigríðar Jónsdóttur (1993) kemur fram að þeim mun eldri sem börn eru 

þegar þeim er komið fyrir í fóstri, þeim mun meiri líkur eru á að fóstur rofni heldur en 

þegar börn eru ung þegar þeim er komið fyrir í fóstri. Í barnaverndarlögum er reynt að 

tryggja samfellu í málum barnaverndarnefnda. Þegar um er að ræða barn sem komið 

hefur verið fyrir í fóstri er mikilvægt að stöðugleiki þess sé tryggður eins og best er á 

kosið og að fósturrof verði ekki í máli barns á meðan barn er í fóstri (Barnaverndarstofa, 

2006). Fósturrof er þegar slitnar upp úr fóstri fyrr en gert var ráð fyrir í áætlun. Fósturrof 

getur stafað af ýmsum ástæðum svo sem vegna þess að fósturforeldrar gefast upp á 

starfinu og láta því börnin frá sér sem ýtir undir óstöðugleika þess og endurtekin vistun 

barns á sér stað sem getur haft neikvæð áhrif á líðan barnsins. Mikilvægt er að þetta eigi 

sér ekki stað (Guðrún Kristinsdóttir, 2010). 

2.4.3 Samvinna  

Í barnaverndarlögum nr. 80/2002 er lögð áhersla á samvinnu við aðila máls, svo sem við 

barn, forsjáraðila, sjúkrastofnanir, lögreglu og aðra aðila sem á einhvern hátt koma að 

viðkomandi barnaverndarmáli. Í barnaverndarlögum og reglugerð um málsmeðferð fyrir 

barnaverndarnefnd nr. 56/2004 má finna mörg ákvæði sem fjalla um mikilvægi samvinnu 

þeirra aðila sem koma að barnaverndarmáli á einhvern hátt svo að þeir geti komið til 

móts við þarfir barna og fjölskyldur eins og best er á kosið. Þó eru undantekningar á 

þessari samvinnu í málum þar sem hún er ekki talin þjóna hagsmunum barnsins, sem 

dæmi þegar foreldri er grunaður um líkamlegt- eða kynferðislegt ofbeldi gegn barni sínu 

(Barnaverndarlög nr. 80/2002; Reglugerð um málsmeðferð fyrir barnaverndarnefnd nr. 

56/2004).  

Rannsóknir hafa sýnt fram á að bæði börnum og foreldrum í barnaverndarmálum 

þyki starfsmenn ekki hafa samráð við sig né að tekið sé tillit til sjónarmiða þeirra. Í þeim 

tilfellum þar sem samráð er haft við börn er það yfirleitt vegna þess að útskýra þarf fyrir 

barni eða gera því grein fyrir ákveðnum atriðum máls. Svo er því öfugt farið þegar um 

ungling er að ræða þar sem áhersla er lögð á að hann láti í ljós óskir sínar og 

athugasemdir (Anni G. Haugen, 2004; 2010; 2011). Rannsóknir hafa sýnt fram á að börn 

og foreldrar vilji vera þátttakendur í málum sínum og að tekið sé tillit til sjónarmiða 

þeirra. Þegar málsaðilar hafa vitneskju um hvað tekur við, hvaða úrræðum er verið að 

beita og hvaða markmiðum skal ná, telja börn sig einnig eiga auðveldara með að leita 

eftir þeirri aðstoð sem þau telja sig þurfa (Anni G. Haugen 2011; Sandbæk, 2001). Í 

rannsókn Buckley, Carr og Whelan (2011) kom fram að þrátt fyrir þá samvinnu sem 

fagaðili lagði áherslu á þótti foreldrum samt sem áður fagaðilinn vera með stjórnina um 

hvað ætti að gera því foreldrarnir voru hræddir um að ef þeir játuðu ekki og gerðu ekki 

það sem fram kom í áætluninni um meðferð máls myndi það hafa neikvæðar afleiðingar í 

för með sér. Þá hafa rannsóknir sýnt fram á að börn og foreldrar vilji að starfsmenn 

barnaverndanefnda séu vinalegir, felli ekki dóma, séu hjálplegir og sýni samkennd í 

málum sem snerta þau og að þetta séu meðal annars þættir sem skipta máli við myndun 

sambands við starfsmann (Anni G. Haugen, 2011). Aðrar rannsóknir hafa svo komið fram 

þar sem sjónarhorn starfsmanna barnaverndarnefnda er skoðað. Þá sýna niðurstöður að 

fagaðilum þyki þeir ávallt hafa samráð við börn og foreldra við gerð áætlana, en að 

samvinnan sé aftur á móti mjög vandasöm (Anni G. Haugen, 2010; 2011).  

 Til að bregðast við þeim niðurstöðum sem margar rannsóknir hafa endurtekið bent 

til hefur verið lögð enn meiri áhersla á samvinnu starfsmanna í barnaverndarmálum 

síðastliðin ár, bæði við börn og foreldra, að þeir séu þátttakendur í sínum málum. Benda 

má á að rannsóknir hafa sýnt það að lykillinn að farsælum endi í barnaverndarmálum sé í 

flestum tilfellum vegna góðrar samvinnu og að foreldrar og barnaverndarstafsmaður séu 

sammála um hverjir erfiðleikarnir eru sem vinna þarf með (Anni. G. Haugen, 2010; 

Barnaverndarstofa, 2006). Samráð við kynforeldra og barn getur verið mikilvægur þáttur 

fyrir stöðugleika barns og það hvernig tekst til í barnaverndarmálum þar sem frekari 

samvinna getur leitt til betri árangurs og betri stöðugleika á tengslamyndun barns (Anni 

G. Haugen, 2004; 2011; Berk, 2009).  

2.4.4 Undirbúningur barns fyrir væntanlegt fóstur 

Sú barnaverndarnefnd sem telur þörf á því að koma barni fyrir í fóstri ber ábyrgð á því að 

undirbúa barn fyrir aðskilnað við foreldra sína ásamt því að undirbúa barnið fyrir 

væntanlegt fóstur (Reglugerð um fóstur nr. 804/2004). Í íslensku gæðastöðlunum, 4. gr. 

reglugerðar um fóstur nr. 804/2004 og í barnaverndarlögum nr. 80/2002 kemur fram að 

barnaverndarnefndir eigi að sjá til þess að útskýrt sé fyrir barni bæði forsendur þess að 

því sé ráðstafað í fóstur og hvaða þýðingu það hefur, eftir því sem aldur og þroski gefur 

tilefni til (Barnaverndarstofa, 2011; Reglugerð um fóstur nr. 804/2004; Barnaverndarlög 

nr. 80/2002). Mikilvægt er að líta til þess að nær undantekningarlaust hefur verið langur 

aðdragandi í máli barns, þar sem almenn stuðningsúrræði hafa verið reynd og ekki borið 

árangur áður en barni er ráðstafað í fóstur (Barnaverndarstofa, 2006).  

Í viðtalsrannsókn Guðrúnar Kristinsdóttur (2004a) þar sem rætt var við fósturbörn 

sem höfðu verið í varanlegu fóstri kemur fram að mörgum þátttakenda hafi þótt viðbrögð 

fagaðila við aðstæðum þeirra vera ábótavant og að betur hefði mátt koma að vinnslu 

mála þeirra. Margir vissu yfirleitt ekki af starfsmönnum barnaverndar á meðan þau voru í 

fóstri og upplifðu jafnvel engan stuðning frá starfsmönnum á meðan þau voru í fóstri 

(Guðrún Kristinsdóttir, 2004a). Þá telja margir starfsmenn barnaverndar sig eiga erfitt 

með að ræða við börn þar sem þeir telja sig ekki hafa færni í að ræða svo viðkvæm mál 

við barnið. Sumir starfsmenn telja jafnvel betra að aðrir fagmenn sjái um að ræða við 

barn til dæmis leikskólakennarar þar sem þeir þekkja barnið betur í mörgum tilfellum. 

Starfsmenn hafa því lagt áherslu á að mikilvægt sé að þeir fái bæði kennslu og þjálfun í 

því að ræða betur við börn til að koma til móts við auknar kröfur um samvinnu 

(Barnaverndarstofa, 2006). Þá gaf Barnaverndarstofa út árið 2010 fræðslurit og 

myndbandið Talaðu við mig, en í því eru leiðbeiningar sérstaklega ætlaðar starfsmönnum 

barnaverndarnefnda um hvernig best sé að tala við börn. Barnaverndarstofa lét þýða 

efnið yfir á íslensku en það er útbúið að frumkvæði barna- og jafnréttisráðuneytisins í 

Noregi. Eins og áður kom fram er ein meginforsenda þess að vel takist í barnaverndarmáli 

að samvinna sé góð og eru leiðbeiningar þessar gerðar til að mæta auknum kröfum um 

góða samvinnu (Barnaverndarstofa, e.d.b; Barnaverndarstofa, 2010). 

2.4.5 Stuðningur og eftirfylgni 

Barnaverndarnefnd skal ekki sjaldnar en einu sinni á ári heimsækja fósturheimili og oftar 

ef þurfa þykir. Þá leggur barnaverndarnefnd áherslu á að sami starfsmaður fylgi barni frá 

upphafi máls til loka þess. Barnaverndarstofu ber einnig að fylgjast með högum og líðan 

barns með því að senda reglulega óháðan aðila á viðkomandi fósturheimili, sem ekki 

gegnir hlutverki tengdu fósturforeldrum (Barnaverndarstofa, 2011; Reglugerð um fóstur 

nr. 804/2004). 

Fulltrúi barnaverndarnefnda skal reglulega eiga samtal við barn á meðan 

fósturráðstöfun varir, með það að markmiði að fylgjast með högum og líðan þess ásamt 

því að fylgjast með hvort markmið fósturráðstöfunnar séu að bera árangur. Þá skal 

barnaverndarnefnd veita bæði barni og fósturforeldrum þann stuðning sem á þarf að 

halda á meðan fóstur varir, hvort sem það er vegna sérfræðiaðstoðar, stuðningsúrræða 

eða annarra þjónustu sem tilgreind er í fóstursamningi. Á meðan barn er í fóstri ber 

barnaverndarnefnd að hvetja og styrkja barn í að greina frá sjónarmiðum sínum hvað 

varðar hagi þess og líðan (Barnaverndarstofa, 2011; Reglugerð um fóstur nr. 804/2004). 

Í samráði við alla aðila máls skal barnaverndarnefnd vera búin að gera skriflega 

áætlun um áframhaldandi meðferð barns ekki seinna en mánuði áður en áætlað er að 

fóstri ljúki. Í áætluninni er staða barnsins metin, hvaða markmiðum hefur verið náð og 

hvaða markmiðum á eftir að á ná þar sem hlutverki hvers og eins er lýst nákvæmlega. 

Áætlunin er tímasett og í henni er gert ráð fyrir endurmati. Ef svo í ljós kemur síðar að 

markmiðum áætlunar hefur ekki verið náð er gerð ný áætlun. Við lok fósturs ber 

barnaverndarnefnd að undirbúa barn fyrir aðskilnað við fósturforeldra og það sem koma 

skal að loknu fóstri. Fósturforeldrar bera ábyrgð á að vanda vel viðskilnað við fósturbarn. 

Fóstri barns lýkur síðan formlega þegar barnaverndaryfirvöld, fósturforeldrar, foreldrar 

og barn eru sammála um að markmiðum fóstursráðstöfunnar hefur verið náð. 

Fósturráðstöfun barns getur einnig lokið ef barn sem er í fóstri verður sjálfráða, en 

barnaverndarnefnd getur þá metið hvort fóstur skuli vera framlengt fram til tuttugu ára 

aldurs (Barnaverndarstofa, 2011; Reglugerð um fóstur nr. 804/2004). 

Barnaverndarstofu ber að veita fósturforeldrum almennan stuðning og fræðslu sem 

þörf er á. Barnaverndarnefndir eiga einnig að veita fósturforeldrum þann stuðning sem 

þurfa þykir og sjá til þess að bæði eftirlit við barn og fósturheimili sé fullnægt. 

Barnaverndarnefndum ber einnig skylda til að gæta þess að barn fái viðeigandi stuðning 

ásamt kynforeldrum þegar þess þarf (Barnaverndarstofa, 2012).  

2.5 Félagsráðgjöf í barnavernd 

Kröfur sem gerðar eru til starfsmanna barnaverndarnefnda eru af ýmsum toga enda er 

starfið krefjandi og mjög vandasamt þar sem tekið er á viðkvæmum málum í lífi 

einstaklinga. Barnaverndarstarfsmaður þarf að hafa góða þekkingu á þroska barna og 

aðstæðum þess, hann þarf að þekkja ólík samskiptamynstur innan fjölskyldna og þær 

félagslegu aðstæður sem barnið býr við. Barnaverndarstarfsmaður þarf að geta greint 

einkenni ofbeldis og vanrækslu ásamt styrkleikum barns. Sem barnaverndarstarfsmaður 

þarf hann einnig að þekkja þau meðferðarform sem í boði eru ásamt þeim lögum og 

reglugerðum sem hann þarf að fylgja eftir í starfi (Anni G. Haugen, 2008; 

Barnaverndarstofa, 2006).  

Samkvæmt barnaverndarlögum nr. 80/2002 er hlutverk barnaverndarstarfsmanns að 

hafa eftirlit með því að aðstæður barna séu viðunandi og að styðja við það og fjölskyldu 

þess þegar á reynir. Almennt hefur verið í barnaverndarstarfi hér á landi lögð meiri 

áhersla á að foreldrar hafi börnin hjá sér þar sem leitað er í styrkleika fjölskyldunnar og 

umhverfi og almenn stuðningsúrræði reynd áður en gripið er til róttækari úrræða 

(Barnaverndarlög nr. 80/2002; Anni G. Haugen, 2010). Bent hefur verið á mikilvægi þess 

að barn, foreldrar þess og barnaverndarstarfsmaður séu sömu megin við borðið, 

sammála um hver vandamál fjölskyldunnar eru og meðvituð um þann stuðning sem 

fjölskyldan þarfnast. Samvinna í máli þarf að vera frá upphafi og gera þarf reglulega grein 

fyrir því í hverju samvinnan er fólgin. Þetta telja margir að sé ein meginforsendan þess að 

vel tekst til í máli barns og fjölskyldu þess (Anni G. Haugen, 2010).  

Í rannsóknum sem gerðar hafa verið hefur komið fram að langstærstur hluti 

starfsmanna barnaverndarnefnda eru félagsráðgjafar, en félagsráðgjafar eru eina 

starfsstéttin sem fær beina kennslu í barnavernd (Anni G. Haugen, 2008). Eins og áður var 

fjallað um er starf barnaverndarstarfsmanns margbrotið og flókið. Hugmyndafræði 

félagsráðgjafa byggir á heildarsýn, með heildarsýn er átt við að allir þættir einstaklingsins 

eru metnir út frá þörfum hans og í samhengi við það umhverfi sem hann býr við. 

Sérfræðiþekking félagsráðgjafa byggir þannig á að þekkja þroska- og tilfinningar mannsins 

og þess samfélags sem hann býr í, ásamt því að hann sé meðvitaður um margbreytileika 

einstaklinga og mismunandi þarfa þeirra til að geta mætt þörfum hvers og eins út frá 

heildarsýn (Lára Björnsdóttir, 2006; Sigrún Júlíusdóttir, 2006). Út frá hugmyndafræði 

félagsráðgjafa og hinni víðtæku kennslu sem nemar í félagsráðgjöf fá sem tekur á 

mörgum þáttum einstaklingsins og umhverfis hans mætti álykta sem svo að útskrifaðir 

félagsráðgjafar séu vel til þess fallnir að starfa á sviði barnaverndar. 

2.6 Kenningarleg umfjöllun 

Eins og fram kemur hér á undan er heildarsýn höfð að leiðarljósi í starfi félagsráðgjafa. 

Það að þekkja til helstu kenninga og að hafa sterkan kenningarlegan bakgrunn sem og 

rannsóknir að leiðarljósi styrkir félagsráðgjafa í vinnu sinni. Slíkt gerir vinnuna bæði 

markvissari og trúverðugri.  

Hér á eftir verður fjallað um þær kenningar sem rannsakandi taldi tengjast málefnum 

fósturbarna á sem bestan hátt, en það eru: tengslakenning John Bowlby, 

lífsskeiðakenning Eriks H. Erikson og vistfræðilíkan Brenfonbrenner. Þessar kenningar 

sýna fram á mikilvægi tengsla milli einstaklinga, þroskaskeið þeirra og hvaða áhrif 

umhverfið getur sífellt haft á einstaklinginn. 

2.6.1 Tengslakenning 

Frumkvöðullinn John Bowlby var fyrstur til þess að koma fram með kenningu um 

grunnþarfir mannsins til tengslamyndunar við aðra. Tengslakenningin (e. attachment 

theory) vísar í gæði geðtengsla ungabarna við umönnunaraðila sem hefur áhrif á afkomu 

þeirra síðar á ævinni. Með geðtengslum er átt við stöðug einstaklingbundin einkenni sem 

eru mismunandi milli manna og þannig geta sterk geðtengsl myndast við fólk í lífi 

einstaklings sem veita honum gleði og ánægju. Til dæmis tengjast ungabörn því fólki sem 

sinnir þörfum þeirra hvað best. En Bowlby vildi meina að börn fæddust með innbyggða 

hegðun sem stuðlaði að nærveru og vernd umönnunarðila. Bowlby taldi að tengsl barns 

við umönnunaraðila þróuðust með meðfæddum merkjum þess eins og gráti og brosi sem 

kallaði á foreldra til þess að vera hjá því og annast það. Sú hegðun er þó ekki endilega 

grundvöllur fyrir góðum geðtengslum heldur byggjast þau á hversu vel umönnunaraðili er 

læs á þarfir barnsins og hversu vel hann sinnir þörfum þess. Þarfir barnsins þróast síðan 

smám saman í náið og gott samband við þann einstakling sem sinnir þörfum þess 

(Bowlby, 1969; Berk, 2007; 2009). 

Bowlby vildi meina að geðtengsl barns myndu þróast frá fæðingu til tveggja ára 

aldurs, þessu ferli skiptir hann niður í fjögur stig: Fyrsta stigið, forgeðtengslaskeið (e. 

preattachment phase) er frá fæðingu til sex vikna aldurs og einkennist af meðfæddum 

merkjum barns svo sem gráti, brosum, augnsambandi og ósjálfráðum viðbrögðum þess. 

Annað stigið nefnir hann geðtengsl í mótun (e. attachment in the making) sem er frá sex 

vikna til átta mánaða aldurs. Á öðru stiginu eru börn farin að bregðast ólíkt við 

ókunnugum og foreldrum. Þau læra hegðun sem kallar fram viðbrögð annarra og vænta 

þess að fá svör frá foreldri. Á þessu stigi byrja börn að mynda traust við foreldra. Þriðja 

stigið er skeið skýrra geðtengsla (e. clear cut attachment phase) sem er frá átta mánaða 

aldri til 18 mánaða aldurs. Á þriðja skeiðinu eru geðtengsl við umönnunaraðila orðin skýr 

og börn farin að sýna ótta við aðskilnað við foreldra og reyna jafnvel í sumum tilfellum að 

hindra för þeirra. Fjórða skeiðið er myndun gagnkvæms sambands (e. formation of a 

reciprocal relationship) sem er frá 18 mánaða aldri til tveggja ára. Á þessu aldurskeiði 

tekur þroski barns miklum framförum sem gerir því kleift að skilja ákveðna þætti hvað 

varðar brottför og komu foreldra, það nær að átta sig á að foreldrið kemur aftur (Berk, 

2007; 2009). 

Á fyrstu árum ævinnar byggir myndun náinna tengsla í framtíðinni á reynslu þessa 

tíma. Barni sem ekki er veitt sú umönnun og það öryggi sem það þarf getur upplifað 

neikvæð áhrif við myndun geðtengsla við aðra í framtíðinni. Ef þörfum þess er hins vegar 

fullnægt og barn nær að þróa öryggi á þessum tíma æviskeiðsins hefur það jákvæð áhrif á 

myndun geðtengsla við aðra (Berk, 2007; 2009).  

Tengslakenningar eru mikilvægar í starfi fagaðila innan barnaverndarnefnda, 

sérstaklega þeirra sem koma að fósturráðstöfun barna. Mikilvægi góðrar 

tengslamyndunar er grunnur að góðum tengslum í framtíðinni og með því að notast við 

tengslakenningar gefst fagaðilum tækifæri á að stuðla að góðum tengslum barns við aðra 

sem koma að umönnun þess.  

2.6.2 Lífsskeiðakenningar 

Erik H. Erikson setti fram kenningu um lífsskeið einstaklinga (e. the life-span approach) 

sem tekur á þroska mannsins frá vöggu til grafar. Hann vildi meina að einstaklingar þyrftu 

að takast á við ákveðin verkefni á hverju þroskastigi, þeim mun betur sem einstaklingar 

ná að leysa þau verkefni sem eru á hverju þroskastigi fyrir sig, þeim mun betur gengur 

einstaklingnum á næsta þroskastigi. Það færi þó eftir styrk hvers og eins hversu vel 

honum tækist að leysa þau verkefni sem biðu hans á hverju þroskastigi og gæti það leitt 

til neikvæðra afleiðinga á þroska ef ekki tækist að leysa þau verkefni sem bíða. Eftir því 

sem einstaklingar yrðu eldri myndi styrkleiki þeirra aukast og þó að einstaklingum takist 

ekki vel á einu æviskeiði gætu þeir náð þeim styrkleika upp á næsta æviskeiði. Erikson 

skipti þroskastigunum í átta stig, sem honum þótti lýsa ákveðnum tímamótum (Farley, 

ofl., 2006; Berk, 2007). Hér verður aðeins fjallað um fimm fyrstu æviskeiðin þar sem þau 

taka til barna og unglinga eins og efni rannsóknarinnar snýr að. 

Erikson segir fyrsta æviskeiðið vera frá fæðingu fram til eins árs. Á því stigi mynda 

börn traust eða vantraust til umönnunaraðila. Börn á þessu aldursskeiði þurfa að treysta 

á að fá næringu og þá umönnun sem nauðsynleg er frá umönnunaðila til að mynda 

traust. Ef barn getur ekki treyst á að grunnþörfum þess sé sinnt nær barnið ekki að klára 

fyrsta þroskastigið og getur sýnt umönnunaraðila vantraust. Á öðru æviskeiðinu sem er 

frá eins til þriggja ára mynda börn sjálfstæði eða óöryggi. Geta þeirra og færni eykst sem 

leiðir til þess að þau fara að geta gert ýmsa hluti sjálf sem þau eru stolt af og sé þeim gert 

kleift að standa sig öðlast þau sjálfstæði. Þriðja æviskeiðið er frá þriggja til fimm ára, þar 

sem börn þróa styrkleika til að hafa frumkvæði eða sektarkennd. Ef barni er bannað til 

langs tíma að hafa frumkvæði getur það leitt til sektarkenndar. Fjórða æviskeiðið er frá 

sex til ellefu ára, á því lífsskeiði annað hvort eykst dugnaður barns eða það hefur litla trú 

á eigin getu. Á þessum aldri er lögð mikil áhersla á ýmis atriði sem barn þarf að kunna og 

væntingar foreldra orðnar miklar. Ef barn fær ekki hvatningu og aðstoð getur það leitt til 

þess að barn hefur litla trú á sér og upplifir að það sé ekki nógu duglegt. Slík upplifun 

getur leitt til mikillar minnimáttarkenndar á eigin getu. Frá tólf til átján ára eða á fimmta 

æviskeiðinu er helsta verkefni einstaklings að öðlast sterkari sjálfsmynd. Unglingsárin 

geta verið erfið þar sem gjarnan ríkir mikil togstreita um hver hann er og hann reynir að 

sjá sig í mismunandi aðstæðum þar sem hann reynir að þroska eigin hugmyndir um hver 

hann er í raun og veru og samsama sig að þeim hugmyndum (Berk, 2007). 

Mikilvægt er fyrir fagaðila barnaverndarnefnda að hafa þekkingu á lífsskeiðum 

einstaklingsins. Það gefur fagaðilum tækifæri á að geta mætt einstaklingnum þar sem 

hann er staddur og getur þar af leiðandi veitt honum betri þjónustu sem hann þarf í 

samræmi við aldur hans og þroska.  

2.6.3 Vistfræðikenningar 

Urie Bronfenbrenner, rannsakandi vistfræðimódelsins (e. ecological system theory) vildi 

sýna fram á hvernig kerfi samfélagsins hefðu áhrif á einstaklinginn. Vistfræðimódelið er 

gjarnan notað til að lýsa því hvernig tengslin eru á milli kerfanna, en Bronfenbrenner lagði 

áherslu á að einstaklingurinn tengdist mörgum flóknum kerfum sem öll síðan tengdust. 

Bronfenbrenner skipti kerfunum niður í fjögur kerfi: Microkerfið (e. microsystem), 

mesókerfið (e. mesosystem), exokerfið (e. exosystem) og að lokum macrokerfið (e. 

macrosystem). Microkerfið er innsta kerfið sem fjallar um einstaklinginn sjálfan, 

fjölskyldu, vini og hans nánasta umhverfi. Samspil þessara þátta eru gagnvirk og geta þar 

af leiðandi haft áhrif á hvert annað. Innan mesókerfisins falla kerfin sem ná utan um skóla 

og vinnu. Exókerfið tekur á þáttum sem ná yfir stofnanir í samfélaginu eins og 

heilsugæslu og sjúkrahús. Undir macrokerfið falla þættir sem ná yfir venjur, siði, lög og 

reglur sem gilda í samfélaginu hverju sinni. Bronfenbrenner taldi að einstaklingurinn væri 

samofin þessum kerfum þar sem hann þroskaðist og yrði fyrir áhrifum hinna kerfanna í 

umhverfinu sem gætu til dæmis verið fjölskyldan eða skóli sem hefðu áhrif á þroska 

okkar. Bronfenbrenner gerði ráð fyrir því að barnið væri miðpunkturinn í heildarkerfinu 

og það væru líffræðilegir þættir og umhverfið í kringum það sem mótuðu og þroskuðu 

barnið. Ef kerfin væru að virka vel hefði það síður áhrif á þroska barnsins. Ef tengsl á milli 

fósturforeldra og umhverfis væru lítil eða engin þá væri líklegt að barnið þroskaðist ekki 

eins vel og annars hefði verið, ef að kerfin væru að virka sem skildi. Með sjónarhorn 

Bronfenbrenner fyrir augum má sjá hvaða þættir það eru sem geta haft áhrif á þroska 

barna og unglinga (Berk, 2007; Berk, 2009; Farley, ofl., 2006). 

Vistfræðikenningar eru mikilvægar í starfi félagsráðgjafa til þess að skoða sambönd 

og tengsl einstaklinga við umhverfið, hvaða áhrif það hefur á þá. Markmið félagsráðgjafa 

ættu alltaf að vera að reyna að bæta tengsl milli einstaklings og kerfanna í umhverfi hans. 

Með því að notast við vistfræðikenningar gefst félagsráðgjafa tækifæri á að greina 

samskipti einstaklinga innan hvers kerfis í umhverfinu með skipulögðum ramma (Berk, 

2007; Farley, ofl., 2006). 

3 Aðferð 

Í rannsókn þessari var skoðað hvert viðhorf fagaðila er til fósturráðstafana barna hér á 

landi með tilliti til þess laga- og regluverks sem framfylgja þarf í starfi. Markmiðið var að 

fá innsýn þeirra til málaflokksins og þeirra viðhorf um hvort þörf sé á breytingum og ef 

svo er, hvaða breytinga væri þörf á. Við rannsóknir í félagsvísindum eru gjarnan notaðar 

tvær aðferðir, annars vegar eigindleg rannsóknaraðferð þar sem markmiðið er meðal 

annars að skoða reynslu fólks og hvernig það skynjar umhverfið. Hins vegar er megindleg 

rannsóknaraðferð þar sem gögn eru skoðum með tölulegum hætti (Neuman, 2005).  

Í þessari rannsókn var notast við eigindlega rannsóknaraðferð og verður stuttlega 

fjallað um hana. Þá verður greint frá undirbúningi og framkvæmd rannsóknarinnar þar 

sem greint er meðal annars frá því hvernig gagnasöfnun fór fram ásamt úrvinnslu þeirra. 

Þá verður fjallað um annmarka og gæði rannsóknarinnar. Að lokum verður fjallað um þau 

siðferðislegu álitamál sem vert er að hafa í huga við vinnslu rannsókna í félagsvísindum.  

3.1 Eigindlegar rannsóknaraðferðir 

Uppruna eigindlegra rannsóknaraðferða má rekja aftur til áttunda áratugar síðustu aldar 

og fela þær í sér nákvæma athugun á félagslegum fyrirbærum þar sem reynt er að varpa 

ljósi á félagslegan veruleika (Esterberg, 2002). Með eigindlegri rannsóknaraðferð er 

markmiðið að finna eitthvað nýtt, en eigindlegar rannsóknir eru leitandi þar sem ekki er 

unnið með fyrirfram mótaðar kenningar heldur leiðir gagnaöflun rannsakanda að nýrri 

þekkingu og kallast það aðleiðsla. Þegar notast er við eigindlegar rannsóknaraðferðir er 

lögð áhersla á að skoða ákveðin tilfelli vandlega, sem byggir á upplifun þeirra einstaklinga 

sem verið er að skoða. Rannsakandi setur sig inn í hugarheim viðmælanda og leggur 

áherslu á upplifun og merkingu hans (Sigurlína Davíðsdóttir, 2003; Neuman, 2005; 

Silverman, 2008). 

Í eigindlegum rannsóknaraðferðum eru viðtöl gjarnan notuð sem ein leið 

gagnaöflunar, en þau veita mikla innsýn á ákveðin málefni sem skoða á og rannsakandi 

fær mikið magn upplýsinga til að vinna úr (Helga Jónsdóttir, 2003; Kvale og Brinkmann, 

2009). Ýmsar tegundir viðtala eru til en við rannsókn þessa var notast við óstöðluð viðtöl 

(e. unstructured, in depth) þar sem markmiðið er að skoða viðhorf fagaðila. Í óstöðluðum 

viðtölum ákveður rannsakandi umræðuefnið, en innihald samræðanna getur tekið 

breytingum eftir því hvað skiptir viðmælanda máli. Viðtölin eru því mismunandi milli 

viðmælanda þrátt fyrir að viðfangsefnið sé það sama. Með óstöðluðum viðtölum er 

markmiðið að reyna að skilja reynslu viðmælanda á viðfangsefninu og fær rannsakandinn 

um leið tækifæri á að dýpka skilning sinn á efninu. Rannsakandi setur upp viðtalsramma 

fyrir viðtalið en það ræðst alfarið af rannsakanda, hversu vel honum er fylgt eftir í viðtali 

og hversu nákvæmur hann skal vera (Helga Jónsdóttir, 2003).  

Ástæðan fyrir því að rannsakandi valdi að nota eigindlega rannsóknaraðferð er sú að 

með þeirri aðferð og viðtölum fæst góð innsýn og skilningur á viðhorfi, reynslu og 

upplifun fagaðila til fósturmála hér á landi og hentar hún því best til að svara þeim 

rannsóknarspurningum sem lagðar eru fram.  

3.2 Undirbúningur og framkvæmd rannsóknar 

Rannsakandi fékk hugmynd af því rannsóknarefni sem um hér ræðir haustið 2012. 

Sumarið 2013 hófst undirbúningur rannsóknarinnar og þann 16. ágúst 2013 var 

persónuvernd tilkynnt um vinnslu rannsóknarinnar (tilkynning númer S6367) eins og 

kveðið er á um í lögum um persónuvernd og meðferð persónuupplýsinga nr. 77/2000.  

3.2.1 Þátttakendur 

Í eigindlegum rannsóknum er úrtak gjarnan lítið og kallast úrtak þessarar rannsóknar 

markmiðsúrtak (e. purposive sample) þar sem rannsakandi velur þátttakendur út frá efni 

rannsóknarinnar með það að markmiði að þeir geti gefið góða innsýn í það efni sem 

rannsaka á (Neuman, 2005; Þórólfur Þórlindsson og Þorlákur Karlsson, 2003). Þau skilyrði 

sem sett voru fyrir rannsókn þessa voru að þátttakendur væru starfsmenn 

barnaverndarnefnda á höfuðborgarsvæðinu og að þeir hefðu aðkomu að 

fósturráðstöfunum barna hér á landi.  

Þátttakendur í rannsókninni voru sex starfsmenn barnaverndarnefnda í Reykjavík og 

nágrenni. Þátttakendurnir höfðu allir starfað hjá fleiri en einni barnaverndarnefnd og haft 

aðkomu að fósturmálum en þó mismikið, sem meðal annars er vegna mismunandi 

verklags barnaverndarnefnda. Þátttakendum voru gefin dulnefni svo ekki megi rekja 

niðurstöður rannsóknarinnar til þeirra, dulnefnin eru:  

Margrét Ólafsdóttir Dóra Davíðsdóttir 

Kristín Jökulsdóttir Anna Torfadóttir 

Guðfinna Halldórsdóttir Olga Jónsdóttir 

 

Allir þátttakendur voru konur á aldrinum 39 ára til 63 ára. Allir þátttakendur voru með 

meistarapróf frá Háskóla Íslands og höfðu langa reynslu í barnavernd þar sem þeira hafa 

komið að fósturmálum barna.  

Miserfiðlega gekk að ná til viðmælanda en voru flestir mjög jákvæðir fyrir þátttöku 

við rannsóknina. Þá voru tveir þátttakendur sem ekki vildu taka þátt þar sem þeir töldu 

sig ekki vera nægilega vel inni í efninu sem rannsaka átti og beindu þeir rannsakanda á 

aðra einstaklinga sem báðir vildu taka þátt. 

3.2.2 Gagnasöfnun 

Rannsakandi sendi tölvupóst á valda þátttakendur með ósk um þátttöku ásamt 

kynningarbréfi á rannsókninni (sjá fylgiskjal 1). Tekin voru óstöðluð viðtöl við 

þátttakendur rannsóknarinnar og var staðsetning viðtalanna eftir þeirra ósk. Allir 

þátttakendur fengu einnig afrit af kynningarbréfi sem sent var í viðhengi við upphaf hvers 

viðtals og allir skrifuðu þeir undir upplýst samþykki (sjá fylgiskjal 2) fyrir þátttöku sinni.  

Rannsakandi útbjó viðtalsvísi (sjá fylgiskjal 3) sem hafður var til hliðsjónar í 

viðtölunum og reyndist hann koma að góðum notum til að halda rannsakanda við efnið. 

Flest viðtölin gengu vel og gott flæði myndaðist, stundum of gott, sem leiddi til þess að 

rannsakandi þurfti að halda við efnið. Lengd viðtalanna var frá 31 mínútu upp í 62 

mínútur.  

3.2.3 Skráning og úrvinnsla gagna 

Hvert viðtal var tekið upp með hljóðupptökutæki með samþykki viðmælanda. Úrvinnsla 

gagna var unnin samhliða viðtölunum og afrituð orðrétt í tölvu ásamt athugasemdum 

rannsakanda. Hljóðupptökunum var eytt strax að lokinni afritun. Þegar rannsakandi var 

búin að afla allra gagna voru þau greind þar sem notast var við grundaða kenningu (e. 

grounded theory), sem felur í sér að rannsakandi les oft yfir viðtölin og sníðir 

kóðunarkerfi sitt í samræmi við það efni sem hann ætlar að skoða. Gögnin eru þá borin 

saman og fundið er út hvað er ólíkt og hvað er líkt með gögnunum. Að því loknu eru búin 

til ákveðin þemu sem leiða rannsakanda gjarnan í nýjar áttir (Esterberg, 2002; Neuman, 

2005).  

3.3 Annmarkar og gæði rannsóknar 

Helstu annmarkar eigindlegra rannsókna eru að ekki er hægt að alhæfa niðurstöður 

rannsóknar yfir á þýði, þar sem úrtak er gjarnan lítið. Aðferðin getur þó gefið nákvæma 

mynd af þátttakendum og um leið hugmynd af því viðhorfi sem gjarnan tíðkast í starfi 

fagaðila barnaverndarnefnda hér á landi (Sigurlína Davíðsdóttir, 2003; Neuman, 2005). 

Rannsakandi beitti virkri hlustun í viðtölunum, en með virkri hlustun er átt við að 

rannsakandi reyni að skilja bæði tilfinningar og tjáningu viðmælanda ásamt því að 

endurvarpa til hans hvað hann eigi við þegar rannsakandi áttar sig ekki almennilega á því 

og til að tryggja réttan skilning. Eins er mikilvægt að sýna viðmælanda traust, gagnkvæma 

virðingu og örugga tengslamyndun. Með því er hægt að stuðla að betri samræðum á 

jafnréttisgrundvelli og minni líkur eru á að viðmælendur gefi ranga mynd af sér vegna 

hindrana sem voru í umhverfinu. Enn fremur getur það haft áhrif hve færir viðmælendur 

eru að tjá sig um persónulega þætti sem snerta líf þeirra og gera má ráð fyrir því að 

rannsakandi hafi áhrif á niðurstöðurnar að einhverju leyti, þar sem hann bæði túlkar og 

vinnur úr gögnunum. Óvíst er hvort að annar rannsakandi myndi bæði túlka og vinna úr 

gögnum á sama hátt, sem gæti mögulega leitt til annarra niðurstaðna (Helga Jónsdóttir, 

2003).  

Gæði eigindlegra rannsókna þurfa bæði að vera trúverðugar og hægt verður að sýna 

fram á að niðurstöður rannsóknar standist. Áreiðanleiki og réttmæti eru hugtök sem 

hjálpa rannsakanda að auka trúðverðugleika hennar. Í eigindlegum rannsóknaraðferðum 

er áreiðanleiki rannsókna gjarnan lítill þar sem erfitt getur verið að endurtaka 

raunveruleikann. Rannsakendur geta þó stuðlað að auknum áreiðanleika með 

margprófun en í því felst að skilgreina hugtök og spurningar vel áður en 

rannsóknarvinnan hefst, ásamt því að tengja rannsóknina út frá fleiri en einni kenningu 

(Sigurlína Davíðsdóttir, 2003; Neuman, 2005), og var það gert í rannsókn þessari. 

Réttmæti vísar í það hvort verið sé að rannsaka það sem ætlað er að rannsaka (Neuman, 

2005). Mikilvægt er að gögnin sem rannsakandi hefur í höndum séu skoðuð út frá fleiri en 

einni kenningu og að gerð séu skil á stöðu þekkingar á sviðinu. Eins er mikilvægt að 

rannsakandi sé meðvitaður um eigin skoðanir og gildi til þess að koma í veg fyrir að þau 

hafi áhrif á niðurstöður rannsóknarinnar (Taylor og Bogdan, 1998; Sigurlína Davíðsdóttir, 

2003). Í því tilefni má benda á að rannsakandi hefur engin bein tengsl við efni 

rannsóknarinnar annað en áhuga á málefninu og gætti rannsakandi eftir fremsti megni að 

skoðanir hans og gildi myndu ekki hafa áhrif á niðurstöður rannsóknarinnar. 

3.4 Siðferðisleg álitamál 

Í öllum rannsóknum þarf enn fremur að huga að siðferðislegum þáttum, jafnvel þó að 

ekki sé um viðkvæmt mál að ræða. Í siðfræði eru flestir sammála því að höfuðreglurnar 

fjórar taki á þeim grundvallaratriðum sem fara á eftir í rannsóknum er þær eru: 

skaðleysisreglan (e. the principle of non-maleficence), velgjörðarreglan (e. the principle of 

beneficence), réttlætisreglan (e. the principle of justice) og að lokum sjálfræðisreglan (e. 

the principle of respect for autonomy) (Sigurður Kristinsson, 2003). 

Skaðleysisreglan felur í sér að rannskandi eigi að reyna koma í veg fyrir að valda 

þátttakendum skaða á einhvern hátt við gerð rannsóknarinnar og að ávinningurinn sé 

meiri en sú áhætta sem fylgir því að rannsóknin sé gerð (Sigurður Kristinsson, 2003). 

Rannsakandi gætti að því að engin áhætta fylgdi þátttöku rannsóknarinnar og byggir það 

mikið á trausti. Rannsakandi gaf þátttakendum meðal annars dulnefni svo ekki mætti 

rekja niðurstöður beint til þeirra. Þá hafði rannsakandi aðeins aðgang að þeim gögnum 

sem rannsóknin tók til og verður þeim eytt strax og mögulegt er, þó ekki seinna en í lok 

desember 2013. 

Velgjörðarreglan felur í sér að rannsakandi eigi að láta sem best af sér leiða og að 

rannsóknin sé til hagsbóta fyrir samfélagið (Sigurður Kristinsson, 2003). Eins og fram kom 

í inngangi rannsóknarinnar vonast rannsakandi til þess að niðurstöður rannsóknarinnar 

efli þá umræðu sem fyrir er um fósturráðstafanir barna og að þær nýtist í þágu 

barnaverndarstarfs hér á landi með það að markmiði að börnum séu betur tryggð þau 

réttindi og skyldur sem kveðið er á um. 

Samkvæmt réttlætisreglunni skal rannsakandi gæta þess að hver og einn 

einstaklingur skuli á sanngjarnan hátt fá ávinning fyrir þátttöku sína við rannsóknina 

(Sigurður Kristinsson, 2003). Með þátttöku fagaðila barnaverndarnefnda fá þeir tækifæri 



48 

til þess að leggja sitt á vogarskálarnar í þágu velferðar barna ásamt því að aðstoða 

rannskanda við MA - rannsókn sína. 

Að lokum er það sjálfræðisreglan, en hún felur í sér að þátttaka einstaklinga sé háð 

þeirra samþykki af fúsum og frjálsum vilja. Rannsakandi þarf að gæta vel að því að 

þátttakandi fái þær upplýsingar sem hann þarf svo hann geti tekið ákvörðun út frá eigin 

vilja (Sigurður Kristinsson, 2003). Rannsakandi gætti vel að því að veita allar nauðsynlegar 

upplýsingar og gaf viðmælendum einnig tækifæri á að spyrja spurninga sem vöknuðu 

hvenær sem er á meðan rannsókninni stóð. Viðmælendum var einnig tjáð að þeir gætu 

hætt rannsókn hvenær sem er á meðan rannsókn stæði án skýringa og eftirmála. 



49 

4 Niðurstöður 

Í þessum kafla verða niðurstöður rannsóknarinnar kynntar en þær byggja á frásögnum 

viðmælanda. Í kaflanum verður gerð gein fyrir þeim þemum sem helst komu fram við 

úrvinnslu viðtalanna. Þau þemu sem fundust við úrvinnslu viðtalanna eru þrjú og hefur 

hvert þema undirþemu sem rannsakanda þótti eiga við. Fyrsta þema er reynsla, annað 

þema er starf barnaverndarstarfsmanna og þriðja þema er tillögur að breytingum. Fjallað 

verður hér á eftir nánar um hvert þema og þau undirþemu sem tilheyra hverju þema. Í 

lok kaflans verður fjallað um það sem viðmælendur vildu fá að koma sérstaklega á 

framfæri.  

Rannsóknarspurningar voru eftirfarandi: 

1. Hver er reynsla og viðhorf fagaðila þegar kemur að fósturráðstöfun barna með 

tilliti til þess laga- og regluverks sem framfylgja þarf í starfi?  

2. Telja fagaðilar að þörf sé á breytingum við vinnslu fósturmála hér á landi? Ef svo 

er, hvaða breytingar telja fagaðilar helst vera þörf fyrir? 

4.1 Reynsla 

Reynsla fagaðila er stór þáttur í rannsókninni og voru allir viðmælendur spurðir út í þá 

reynslu sem þeir hafa af fósturráðstöfunum barna með tilliti til þess laga- og regluverks 

sem fara þarf eftir í starfi. Þemað hefur að geyma þrjú undirþemu sem eru eftirfarandi: 

laga- og regluverk, handbækur og aðrir verkferlar, að lokum foreldraréttur eða 

barnaréttur. 

4.1.1 Laga- og regluverk 

Flestir viðmælendur voru sammála um að laga- og regluverkið sem fara þarf eftir í starfi 

sé orðið flókið og mikið sem þurfi að huga að við vinnslu mála. Þá voru þrír viðmælendur 

sem vildu meina að lögin væru orðin að ákveðnum ramma sem allir þyrftu að passa inn í 

og að það væri erfitt í sumum málum. Margrét taldi til dæmis barnaverndarlögin vera 

orðin allt of stíf og sagði að sér þætti mjög erfitt að allir foreldrar þyrftu að afsala sér 

forsjá eða að svipta þyrfti foreldra forsjá þegar um varanlegt fóstur væri að ræða. Hún 

myndi vilja hafa þann möguleika til staðar að hægt væri að veita undanþágu í einstaka 

tilfellum hvað forsjá barns varðar, í sumum tilfellum væru foreldrarnir góðir en hæfni 

þeirra að aftra þeim við uppeldi barna sinna vegna til dæmis greindarskerðingar. Í slíkum 

tilfellum væri hægt að ráðstafa barni í fóstur en foreldrar gætu samt sem áður haldið 

forsjánni.  

… en það í rauninni hamlar okkur og mér þykir það miður að það skuli vera svona 

stífur lagarammi sem gefur ekki þennan möguleika af því reynslan okkar hefur sýnt 

að þetta hefur gengið upp og það er ofsalega erfitt fyrir foreldra að afsala sér forsjá, 

þau hafa gert það hér með tárin í augunum […] Þó að þau haldi tengslum við börnin 

sín þá er þetta svo mikið tilfinningalegt gildi … 

Þá fannst Margréti einnig lagaramminn vera stífur þegar kæmi að tímabundnu fóstri og 

talaði hún um að það mætti einnig vera meiri sveigjanleiki í endurnýjun fóstursamnings 

oftar en einu sinni, sér í lagi í þeim málum þar sem stutt er í að barn verði sjálfráða, ef allt 

er að ganga mjög vel. Margrét sagði jafnframt að við mættum ekki gleyma því að það er 

fólk sem er bakvið allar þessar ákvarðanir og að þær henti ekki öllum. Eins taldi Margrét 

að hættan við að hafa lagarammann of stífan gæti orðið til þess að við sem fagaðilar 

færum að draga úr þjónustu hvað varðar þennan mannlega þátt.  

Dóra var á sömu skoðun og Margrét hvað lögin varðar og þau regluverk sem fara þarf 

eftir í starfi sé orðið viðamikið. Hins vegar er Dóra eini viðmælandinn sem talar um að 

barnaverndarlögin séu „æði“, að þau séu biblía sem hún notast alltaf við og að gott væri 

að vitna í þau þegar hún þyrfti að fara í ákveðnar aðgerðir og að hún styddi aðgerðirnar 

með lögunum. Hins vegar hafði Olga þetta að segja um laga- og regluverkið:  

… regluverkið er náttla bara fínt upp á að gefa ramma á þessa vinnu en ég held að 

maður þurfi líka alltaf að horfa á einstaklinginn, við erum misjöfn, okey ramminn er 

ákveðið og kannski er þetta regluverk að ákveðnu leyti farið að trufla fyrir okkur […] 

regluverkið verður alltaf þannig að það er verið að reyna setja í kassann skilurðu til 

að reyna hafa rammann, það detta ekkert allir í rammann, það eru kannski þær 

fjölskyldur sem eru erfiðastar sem falla ekki í rammann … 

Kristín var sammála því að lögin og þeir verkferlar sem fara þyrfti eftir í starfi væru orðin 

mikil og margt sem þyrfti að huga að, en aftur á móti taldi hún fulla þörf á því: 

… lögin sko verðum að hafa lögin skýr og þau eru náttla flókin, þetta er flókið að 

vinna eftir öllu þessu, það er ekki bara barnaverndarlögin, það eru allar þessar 

reglugerðir, það er alls konar, stjórnsýslulög, ýmislegt sem við þurfum að gæta að, 

þannig þetta er flókið lagalegt umhverfi fyrir okkur en það verður að vera það. 

4.1.2 Handbækur og aðrir verkferlar 

Viðmælendur voru einnig spurðir út í íslensku gæðastaðlana þar sem rannsakandi hafði 

áhuga á að vita hvort starfsmenn barnaverndarnefnda væru að notast við þá þegar þeir 

væru að ráðstafa barni í fóstur. Flestir viðmælanda vildu meina að þeir notuðust ekki við 

þá í starfi og sagði Margrét þá bara vera upp í skáp en viðurkenndi þó að hún þyrfti að 

hafa þá oftar til hliðsjónar. Dóra tók í sama streng og Margrét eins og sjá má í svari 

hennar: 

… þetta er ekkert alltaf hérna uppi hjá manni en maður hefur skoðað þetta, þetta er 

ekki biblían okkar, því miður kannski erum við bara út af álaginu að við bara 

stundum bara getum við ekkert alltaf farið eftir þessu … 

Hins vegar kvaðst Dóra vera ósatt við að vera sífellt að fá nýja verkferla sem notast á við 

og virtist Kristín vera á sama máli og Dóra. Kristín sagði að sífellt væri verið að koma með 

nýjar reglur eða verkferla sem fylgja ætti eftir í starfi sem gjarnan yrði til þess að enn 

flóknara væri að vinna eftir viðeigandi lögum og regluverkum. Þegar upp kæmu síðan 

vandamál þá vissi enginn hver bæri endanlegu ábyrgðina þar sem barnaverndarnefndir 

og Barnaverndarstofa vísuðu gjarnan hvor á aðra. 

Olga vildi hinsvegar meina að íslensku gæðastaðlarnir væru mjög góð handbók fyrir 

starfsmenn barnaverndarnefnda þegar ráðstafa ætti barni í fóstur því það væri flókið 

ferli. Olga hafði þó ekki reynslu af notkun staðlana og taldi að það sé frekar eitthvað sem 

hún hefur í hjartanu sem maður gæti ekki hönd á fest, að eitthvað kæmi upp sem passaði 

kannski ekki við það sem væri í stöðlunum, öll ljósin væru kannski græn en það væri 

eitthvað annað sem vantaði. Þrátt fyrir það séu íslensku staðlarnir góðir og fengju 

lesanda til þess að hugsa og gæta betur að þeim atriðum sem kæmu fram í stöðlunum.  

4.1.3 Foreldraréttur eða Barnaréttur 

Áberandi var að allir viðmælendur töldu lögin og barnaverndarstarfið hlúa betur að 

foreldrarétti frekar en barnarétti. Þannig töldu þeir að það vantaði upp á rétt barnanna 

þegar að barnaverndarlögunum komi, þó að ekki mætti á móti gera lítið úr rétti foreldra. 

Kristín, Anna og Margrét töldu að þrátt fyrir að þeim þættu lögin og barnaverndarstarfið 

frekar foreldravæn þá væru barnaverndarlögin samt sem áður alltaf að verða meira 

barnamiðaðri og töldu þær miklar breytingar hafa átt sér stað síðustu ár hvað það varðar, 

eins og sjá má í svari Önnu: 

Ég held að það sé alltaf að verða meira og meira barnamiðað, ég held að það hafi 

orðið miklar breytingar á því, miklu meira á undanförnum árum, miklu meira verið að 

fókusera á barnið og alltaf verið að hamra á því og alltaf þú veist verið að horfa á 

málin, hvað með barnið, gleymum aldrei að spyrja um barnið, þó að foreldrar tali 

allan tímann um sjálfan sig … 

Dóra var sammála því að lögin og barnaverndarstarfið væru frekar foreldramiðuð en að 

henni bæri skylda til þess að fara eftir lögunum eins og fram kom í frásögn hennar:  

… en mér finnst lögin, auðvitað er margt gallað í þeim og maður mundi vilja hafa eitt 

og annað öðruvísi og stundum finnst manni þau vera of foreldravæn í stað þess að 

vera barnvæn þá er þetta samt eitthvað sem er náttla bara bundið, við þurfum að 

fara eftir og maður reynir að gera það eftir bestu samvisku. 

Þá vildi Olga einnig meina að foreldrarétturinn sé of sterkur þó að ekki mætti gera lítið úr 

honum en spurði á móti hver réttur barnanna væri á góðum uppeldisaðstæðum eins og 

fram kom í frásögn hennar:  

… svona regluverkið, mér finnst þau frekar svona foreldravæn yfir höfuð, það er 

kannski þú veist hvar eru börnin inn í stöðunni, það virðist vera eins og 

foreldrarétturinn sé ótrúlega sterkur, auðvitað á maður ekki að gera lítið úr því en 

svo er það spurning sko hvar er þessi hárfína lína, réttur foreldra til einhvers svo 

mikið, ég á rétt á því að eiga barn en hvar eru börnin sem eiga rétt á góðum 

uppeldisaðstæðum, atlæti og hlýju, og ástúð.  

Í kjölfar umræðanna um foreldra- og barnarétt myndaðist umræða um hvort að 

barnaverndarmál væru í vinnslu of lengi áður en meira íþyngjandi stuðningsúrræðum 

væri beitt í málum. Áberandi var að allir viðmælendur voru sammála því að sum mál 

væru í vinnslu of lengi. Ekki væru endilega veitt sömu úrræði í öllum málum og því 

misjafnt hversu lengi mál væru í vinnslu áður en til fósturraðastöfunar kæmi. Þá bentu 

þrír viðmælendur á hversu erfitt það gæti verið að fara með barnaverndarmál fyrir dóm 

þar sem passa þyrfti upp á að fylgja öllum reglum og hve þung sönnunarbyrðin væri eins 

og Anna orðaði það:  

… þú veist við þurfum að vera búin að reyna ansi mikið finnst mér stundum […] ég 

upplifi stundum…eins og maður sé rannsóknarlögregla af því að maður verður að 

hafa sannanir. 

Dóra tók í sama streng og Anna um hversu þung sönnunarbyrðin væri sem gæti haft áhrif 

á það að starfsmenn barnaverndarnefnda reyndu meira íþyngjandi stuðningsúrræði, sem 

fósturráðstöfun er eins og sjá má á frásögn hennar:  

… það er svo mikil sönnunarbyrði og allt þetta, og hérna auðvitað er það líka gott en 

manni finnst eins og…maður hefur fylgt málum eftir, þau hafa farið fyrir 

barnaverndarnefndina og það er svo oft sem að nefndin fer ekki eftir því sem 

starfsmenn óska, eða leggja til…við erum að leggja til af því að við þekkjum málin 

vel, við höfum reynsluna, höfum menntunina og allt þetta og við erum að leggja 

þetta til og svo koma foreldrarnir sem tæta allt í okkur, tæta allt í sig sem við höfum 

verið að segja og það er ekki samþykkt til dæmis fóstur heldur eigi að reyna meira, 

þá finnst mer það bitna á barninu, þá finnst mér það ekki vera hagsmunir barnsins, 

þá finnst mér þetta vera hagsmunir foreldranna … 

Olga var sammála því að einstaka mál væru í vinnslu of lengi og vildi hún meina að ein af 

ástæðunum gæti hugsanlega verið hræðsla fagaðila við að fylgja sinni sannfæringu eftir, 

jafnvel áhyggjur af því að hafa örugglega látið fullreyna á önnur minna íþyngjandi úrræði 

og standa sig þegar kæmi að pappírsvinnunni, eða eins og hún orðaði þetta: 

… það er verið að láta þetta [málin] ganga of lengi vegna þess að þetta er orðið svo, 

þetta er komið fyrir dómstólana og fólk [starfsmenn] eru þá kannski, liggur við að 

segja hef ég örugglega gert allt… [krossar á blað] … já og þetta sko, já og fylgja og 

hefurðu örugglega, gerði ég ekki þetta og þetta og þetta, er ég örugglega búin að 

prófa allt, það getur haft áhrif. 

Guðfinna talaði einnig um að fagfólk sýndi oft allt of mikla þolinmæði í málum og láti 

gjarnan reyna á annan og minna íþyngjandi stuðning áður en að tekin væri ákvörðun um 

að ráðstafa barni í fóstur. Þá vildu Anna og Olga samt sem áður meina að það væri mikið 

matsatriði í hverju einstöku máli og mismunandi mat hvers og eins fagaðila um hve lengi 

önnur úrræði væru reynd. Jafnframt væri það einstaklingsbundið hversu oft foreldri fengi 

til dæmis tækifæri á að fara í meðferð. Þetta væri eðli þessara mála, sem oft á tíðum 

væru mjög flókin og vandmeðfarin, því væri eðlilegt að einstaklingsbundin nálgun væri á 

þeim. 

Þá taldi Olga mikilvægan þátt við vinnslu mála hvort fagaðilinn hefði trú á fóstri sem 

úrræði. Ef ekki væri líklegt að reynt væri of lengi að vinna í málinu með öðrum 

stuðningsúrræðum áður en til fósturráðstöfunar kæmi: 

… mér finnst að það ætti ekki að vera endalausir sénsar, en svo er það líka sko hérna 

held ég sé svo mikilvægt í þessu, hvert er viðhorf þitt bara sem einstaklings og 

fagmanns til bara almennt fósturvistunar, hver er reynsla þín af því? Sumir segja 

bara þú veist…ég vil það ekki, ég vil bara að börnin séu heima og það verði alltaf 

stuðningur heima, þetta er ítrasta [fósturráðstöfun]… 

Dóra benti á að í sumum tilfellum fengi hún mál sem hún hefði enga trú á að myndu fara 

vel. Fjölskyldan væri með mikið af þungum og erfiðum vandamálum sem vinna þyrfti í og 

sýndu jafnvel ekki mikinn samstarfsvilja. Allt í einu gerðist síðan eitthvað þar sem blaðið 

snérist við eins og sjá má í frásögn Dóru:  

… það eru bara ótrúlegustu mál sem verða stundum bara svona kraftaverka mál og 

meðal annars með það að fara í fóstur, þetta skiptir oft alveg gríðarlega miklu máli. 

Áberandi var hjá tveimur viðmælendum hvað þeir töldu að gera þyrfti til að reyna að 

koma í veg fyrir að mál væru of lengi í vinnslu án þess að til fósturráðstöfunar kæmi. 

Margrét talaði um að fagfólk þyrfti að vera duglegra að fara með mál fyrir dómstóla og 

hreinlega fá úr því skorið hvort rétt væri að ráðstafa barni í fóstur eða ekki. Með því að 

fara með mál fyrir dómstóla myndi fagfólk læra af reynslunni hver sem niðurstaðan væri. 

Margrét taldi einnig að í málum þar sem hæfni foreldra væri ekki til staðar að 

barnaverndarstarfsmenn þyrftu að vera mun nákvæmari við gerð meðferðaráætlana, efla 

fjölskylduna enn frekar og vera markvissari. Þannig mætti stuðla að því að mál væru ekki 

til vinnslu of lengi án viðeigandi ráðstafana en eftirfarandi kom fram hjá Margréti: 

... barnaverndarstarfsmenn þurfa að gera mjög nákvæma meðferðaráætlun og 

hérna maður sér allt of oft þar sem meðferðaráætlanir eru bara „copy paste“ bara 

aftur og aftur kannski sömu áætlanirnar um það til dæmis að þú átt að fara í 

meðferð svo fór enginn í meðferð og þá er gerð ný áætlun að eigi að fara í meðferð. 

Margrét og Guðfinna vildu báðar meina að fagaðilar þyrftu að standa fastar á faglegri 

sannfæringu sinni, en þær töldu að fagaðilar væru ekki nógu duglegir að taka af skarið og 

bentu á foreldraréttinn sem gæti meðal annars verið ástæða fyrir því að starfsmenn 

þyrðu ekki. Við fagaðilar værum sérfræðingarnir, við þekktum málin best og þyrftum 

hreinlega að treysta faglegu innsæi okkar og standa upp fyrir börnunum. Eins og sjá má í 

orðum Margrétar:  

… svo börnin þurfi ekki að lenda í þessu að vera fram og til baka aftur og aftur og við 

þurfum bara soldið að…vera þessi verndari barnanna og bara segja því miður þú 

stóðst þig ekki, bara sénsinn er búinn, nú verðum við að fara með þetta lengra […] 

maður hugsar bara hvað nefndin var að spá, af hverju tók hún ekki slaginn. 

Svipað viðhorf kom fram í frásögn Guðfinnu:  

… mér finnst að félagsráðgjafar að þeir eru soldið hræddir við lögfræðinginn, eins og 

sko lögin þau krefjast svo miklar nákvæmni og mér finnst að félagsráðgjafar, jújú 

auðvitað þurfum við að tala um lög og reglur og það kemur fram í greinargerðinni 

okkar, en við megum ekki gleyma þessari heildarsýn, við megum ekki gleyma því að 

við sko erum sérfræðingarnir í þessu […] við verðum að vera ef okkur finnst það að ef 

þetta barn er betur borgið á fósturheimili en hjá foreldrum og það muni virkilega 

miklu þar um, að þá verðum við að þora að standa upp fyrir þessu barni og skrifa um 

það og hérna og berja í borð og segja að þetta gengur ekki með rökstuðning, það 

vantar soldið … 

Anna talaði einnig um að gera þyrfti meiri kröfur á foreldra og jafnframt valdefla foreldra 

meira þannig að þeir gæfist ekki upp. Foreldrar væru oft að takast á við erfiða hluti í 

tengslum við börnin sín og að það myndi styrkja þau í að takast á við þann vanda sem þeir 

glímdu við. Algengt væri samkvæmt Önnu að foreldrar hreinlega kæmu með börnin sín 

sem komin væru á unglingsaldur, þá oft búin að gefast upp. Því væri mikilvægt að koma 

fyrr inn í mál og fyrirbyggja að þau næðu að þróast á þennan hátt. Eins segir Anna að oft 

kæmi upp sú staða að það væru foreldrar barnanna sem ekki vildu láta loka málum sínum 

vegna þeirrar aðstoðar sem þau væru að fá á meðan mál væri opið. 

4.2 Starf barnaverndarstarfsmanna 

Þar sem rannsóknin tekur á reynslu og viðhorfi fagaðila til fósturráðstafana barna var 

mikið rætt um starf og starfsumhverfi fagaðila þegar kemur að vinnu innan 

barnaverndarkerfisins. Starf barnaverndarstarfsmanna hefur að geyma nokkur 

undirþemu og eru þau eftirfarandi: Mikið álag og flókin mál, samráð, stuðningur og að 

lokum traust barna. 

4.2.1 Mikið álag og flókin mál 

Allir viðmælendur minntust á það hversu flókin fósturmálin gætu verið og erfið 

viðureignar. Fram kom að það væru margir þættir sem að huga þyrfti að þegar að að 

faglegu barnaverndarstarfi kæmi. Það væru til dæmis réttur barna, réttur foreldra, réttur 

fósturforeldra og samspilið á milli allra þessara ólíku hagsmuna, sem og að láta allt ganga 

í takt við lög og regluverk í málaflokknum. Margrét benti á að fósturmálin væru gjarnan 

mjög flókin og að erfitt væri að láta allt passa saman. Anna tók í sama streng og Margrét 

og benti á að:  

… Þarna er ekki bara eitt atriði sem þarf að hugsa um heldur kannski bara hundrað … 

fósturforeldrið er að hringja, svo eru hérna foreldrarnir að hringja, svo ertu að tala 

við barnið og þú ert kannski með þrjú mismunandi sjónarhorn […] Eitthvað sem 

kemur upp á og hvernig er tekið á því […] maður verður svona að vera mjög 

fókuseraður … 

Guðfinna minntist einnig á það hversu flókin fósturmál gætu verið:  

Þetta er svo flókið, einmitt þetta að hafa samráð, tala saman, eru náttla 

fósturforeldrarnir, og og og gleyma ekkert foreldrunum og taka þann slaginn líka og 

svo náttúrlega allir kollegarnir, vera með góða handleiðslu, pæla soldið í lögunum, 

taka slaginn við lögfræðingana, og síðan vera í samvinnu við alla sem eru í kringum 

mann í vinnunni sko, þetta er ekkert smá mál, ég held að félagsráðgjafar séu bara 

besta fólk í heimi … 

Anna minntist á vinnuna í samanburði við álagið sem er á starfsfólki að þetta væri 

spurning um hverjar uppeldisaðstæður væru viðunandi fyrir barn, í stað fullkominna 

aðstæðna. Spurningin væri þannig hvar línan væri, að þegar mikið væri að gera þyrfti að 

forgangsraða vel og við það gæti þröskuldurinn á alvarleika mála hækkað.  

… Alveg eins og á spítölunum ef það er mikið að gera […] hvað er akút, þetta er bara 

alveg eins í barnaverndinni, þröskuldurinn manns fer að hækka og það gerist líka 

þegar það er mikið að gera og það er ekki nógu mikið af starfsfólki […] að þá verður 

forgangsröðunin … 

Anna minntist á í kjölfar samtalsins um vinnuálag að miklar kröfur væru gerðar til 

starfsmanna og að erfitt gæti verið að uppfylla þær allar. Sérstaklega væri erfitt að 

uppfylla þær kröfur þegar starfsmenn væru með of mörg mál á sinni ábyrgð, hvað þá 

þegar málin væru mjög þung. Við það gæti skapast sú hætta að fagaðili reyndi að koma 

barni í fóstur til þess eins að slíkt myndi draga úr álaginu hjá sér rétt á meðan barnið væri 

í fóstri.  

… barnið fari í fóstur, það er svo þægilegt, þá er hægt að vinna í hinum málunum, 

ákveða bara já, það er komið í öryggi, þá fæ ég smá „breik“ hérna, okey næsta […] 

hugsanlega getur það verið einhvern tímann þannig þegar það er mikið álag, en 

auðvitað veit ég að allir eru að reyna gera sitt besta … 

Flestir viðmælendur voru sammála því að mikil áhersla væri lögð á skriffinnskuna í starfi 

en skildu samt sem áður af hverju kröfurnar um hana þyrftu að vera miklar. Kristín benti á 

að vinnuálagið í barnaverndarnefndum stafaði meðal annars af allri skriffinnskunni sem 

fylgdi starfinu en slíkt eykur að sjálfsögðu á álag starfsfólks: 

Maður þarf gjörsamlega að vera á tánum að passa í hverju máli að ekkert falli niður 

og ekkert gleymist. Þetta er svo mikið af pappírum og rosalega mikið sem þarf að 

ganga frá á pappírum, þannig að hérna maður þarf alveg bara rosalega að passa 

það, ekkert klikki […] svo eru líka verklagsreglur og handbók með alls konar verklagi, 

oft er þetta doldið yfirþyrmandi hvort maður sé örugglega að uppfylla allt og gera 

ekkert rangt, og svo náttla þróun og nýjungar og túlkanir dómstóla það er nú eitt … 

Anna var sammála Kristínu um að skriffinnska í starfi auki á vinnuálag, eins og sjá má: 

… þetta er náttúrulega rosalega mikil skriffinnska, mikill pappírsflóð og svona… það 

var, maður verður að passa sig að hafa tékklista hvaða gögnum á að skila þegar 

barn er vistað […] þetta er svo mikil pappírsvinna, því við megum ekki gleyma neinum 

pappír og hérna og þú veist megum ekki gleyma börnunum í öllu pappírsflóðinu, að 

það er orðinn svo mikill fókus á skriflega þáttinn … 

Út frá samræðum um mikla skriffinnsku í starfi töldu tveir viðmælandur að þeir hefðu 

betri reynslu af fósturmálum þegar verklag barnaverndarnefnda væri þannig að fósturmál 

væru í aðskilin stuðningsmálunum, sem sagt að hafa sér stuðnings eða meðferðarteymi 

og svo fósturteymi, eins og Margrét benti á:  

… af því að leið og þetta er fósturmál þá tekur annar starfsmaður við og þá er það 

nýr starfsmaður sem fólkið þekkir ekki. Þegar það er svona búið að vera fara í 

gegnum dómstólana og búið að ganga mikið á þá vill fólk oft ekki vinna með þeim 

félagsráðagjafa, en er kannski tilbúið að vinna með öðrum sem er nýr sem kom ekki 

að barnaverndarmálinu. 

Anna tekur í sama streng Margrét og benti á að:  

…út frá svona faglega […] oft er gott kannski að skipta því stundum getur maður líka 

verið samdauna málinu og verið einhvern veginn lengi með mál, nokkur ár jafnvel og 

fá svo einhvern annan til að taka við málinu og sérstaklega ef það hafa verið mikil 

átök í málinu þá held ég að það sé rosalega gott fyrir félagsráðgjafann að fá 

einhvern annan til að taka við, þá kemur líka oft eitthvað annað sjónarhorn inn. 

4.2.2 Samráð 

Þegar viðmælendur voru spurðir út í hvernig samráði væri háttað á þeirra vinnustað vildu 

allir viðmælendur meina að samráð væri haft við öll börn og að megináherslan lægi á að 

viðhalda samráði við þau. Allir viðmælendur voru sammála því hversu mikilvægt það væri 

að samráð væri gott og að það væri grundvöllur fyrir betri farveg í barnaverndarmáli. 

Kristín og Margrét töluðu um að barnaverndin væri komin á þann stað að samráð 

væri orðið mun meira en áður. Nú væri haft samráð við börn strax í upphafi máls, jafnvel 

um leið og tilkynning bærist til barnaverndarnefnda. Nefndirnar leggðu áherslu á að ræða 

við öll börn og að þau fengju talsmann þegar þau væru orðin nógu gömul. Kristín og Dóra 

vildu þó meina að barni undir sex ára væri ekki boðið að fá talsmann og að samráð væri 

alltaf meira eftir því sem börnin væru orðin eldri. Allir viðmælendur lögðu áherslu á að 

viðhafa samráð eftir því sem aldur og þroski barna leyfði.  

Þrátt fyrir að lögð hafi verið aukin áhersla á samráð síðustu ár þá taldi Margrét að 

samráð við börn væri mismikil og færi það eftir því hvers konar fóstri börnum væri 

ráðstafað í. Í styrktu fóstri væri til dæmis meiri þátttaka en þegar börn væru í varanlegu 

fóstri. Ástæðan væri sú að þegar barni væri ráðstafað í styrkt fóstur eða tímabundið væri 

skýrara hverju væri verið að stefna að. En þegar það væri varanlegt fannst Margréti til 

dæmis mikilvægt að leyfa fósturfjölskyldunni að vera fjölskylda og að þau myndu fá 

tækifæri á að vinna úr sínum málum sjálf eins og sjá má í svari hennar:  

Þegar um er að ræða varanlegt fóstur og það gengur vel og börnin búin að vera í 

einhver ár í fóstrinu þá er náttla fósturfjöldskyldan eiginlega bara fjölskyldan þess, þá 

eru svo sem ekki mikil samskipti barnaverndar við börnin […] en maður kannski vill 

líka bara leyfa fjölskyldunni að vera fjölskylda […] vera ekki alltaf eitthvað að spyrjast 

fyrir hvernig gengur og svona … 

Hins vegar var Margrét á því að samráð mætti alltaf vera meira og að börn fengju 

almennt ekki að taka nógu mikinn þátt í málum sínum hvort sem það væri vegna fósturs 

eða annarra úrræða.  

Anna vildi meina að samráð væri haft við öll börn nema eitthvað sérstakt mælti gegn 

því, alltaf væri talað við börn sem ráðstafa ætti í fóstur og að markmiðið væri auðvitað að 

hafa allt uppi á borðinu. En Anna benti á hversu lítinn tíma starfsmenn hefðu til þess að 

hægt væri að sinna öllu í samræmi við þær kröfur sem gerðar eru og minntist einnig á 

hversu mikinn tíma pappírsvinnan væri að taka. 

… ég er ekki að gera lítið úr honum [skriflega þættinum] að við bara höfum ekki tíma 

til þess að tala við börnin eða foreldrana, það eru rosalega miklar kröfur um skriflega 

þáttinn og eðlilega, en hann er náttlega rosalega tímafrekur […] það er það sem 

kannski helst stoppar, þú veist að ná ekki að sinna öllu og maður mun aldrei geta það 

í barnaverndinni af því það virðist alltaf þurfa vera viðvarandi sko undirmönnun, að 

maður nær ekki að sinna öllu … 

Þá voru allir viðmælendur sammála um að meira samráð væri haft við börn í þeim málum 

þar sem miklir erfiðleikar væru fyrir hendi. Það væri meðal annars vegna allra þeirra 

stuðningsúrræða sem veitt væru sem undanfari fósturráðstöfunar og því væri oft mikil 

vinnsla í málum barna og fjölskyldna með mikla erfiðleika. Flestir viðmælendur voru 

sammála því að samráð mætti vera meira í þeim málum þar sem erfiðleikar væru minni, 

svo að barnið fyndi alltaf að það sé einhver að hugsa um það. Eins og Kristín bendir á þá 

hafa í hennar tilfellum börn kallað eftir samráði þegar langur tími hefur liðið frá því barn 

hafði heyrt í henni þrátt fyrir að mál hafi verið í góðum farvegi.  

Eftir að hafa rætt við viðmælendur um hvernig samráði væri háttað hjá þeirri nefnd 

sem þeir störfuðu hjá voru viðmælendur spurðir út í hvað þeir upplifðu að samráð væri. 

Viðmælendur voru ekki allir sammála um merkingu hugtaksins. Dóra vildi meðal annars 

meina að samráð gæti verið mjög misjafnt eftir því hvar málið væri statt í ferlinu. Það 

gætu meðal annars verið samráðsfundir með skóla, foreldrum, fósturforeldrum og taldi 

hún að það færi eftir stöðu málsins hvernig samráði væri háttað. Þegar Kristín var spurð 

að því hvað samráð væri þá taldi hún hins vegar samráð vera þegar barni er ráðstafað í 

fóstur með samþykki. 

4.2.3 Stuðningur 

Viðmælendur voru spurðir út í þann stuðning og þá eftirfylgni sem barni væri veittur á 

meðan fósturráðstöfun stæði yfir. Flestir viðmælenda eða fjórir af sex vildu sjá það gerast 

að farið væri oftar inn á fósturheimilin með það að markmiði að athuga með hagi og líðan 

barnanna sem dvöldu í fóstri. Tveir viðmælenda töldu þó ekki þurfa aukinn stuðning og 

eftirfylgni þegar mál væru að ganga vel inn á fósturheimilunum. Guðfinna var ein af þeim 

sem vildi sjá það gerast að farið væri oftar inn á fósturheimilin eins og sjá má í svari 

hennar:  

… ef við erum að tala um langtíma fóstur þá ætti það að vera að minnsta kosti 

tvisvar á ári og jafnvel fjórum sinnum á ári svona fyrstu 2 árin, svona virkilega til að 

skoða aðstæður og hvernig börnunum bara, hvernig þeim vegnar. Síðan er þetta allt 

saman gott þá er hægt að minnka þessum skiptum svona smátt og smátt en aldrei 

minna en einu sinni á ári að það sé gerð könnun, bara athugað hvernig heimilið er, 

hvernig aðstæður eru og hvernig börnunum líður, tala við börnin … 

Og hinsvegar má sjá viðhorf Olgu til stuðnings og eftirfylgni með börnum á meðan 

ráðstöfun barns í fóstri stendur yfir.  

… já ég held það mætti alveg fjölga þeim skiptum, það er nátta lágmark einu sinni á 

ári, ég held það megi alveg sko vera oftar, svo er þetta líka spurning … á þetta 

[eftirfylgnin] vera til dæmis óboðað einhvertímann […] ég held að maður mætti fara 

alveg oftar, en það er náttla bara staðan í málaflokknum, að hérna og tíminn sem 

starfsmenn hafa sem hefur kannski komið í veg fyrir þetta … 

Þá þótti Olgu sá stuðningur og sú eftirfylgni sem barni væri veittur eiga einnig að vera til 

staðar fyrir fósturforeldrana þó að fósturráðstöfunin sé að ganga vel, að þeir fái hrós og 

hvatningu fyrir störf sín.  

… þeir fái líka hvatninguna, ekki bara segja já þetta er æðislega fínt hjá þér einu sinni 

á ári og ekki koma bara þegar það eru erfiðleikar heldur líka bara okey, bara frábært 

hvað það gengur vel og það líka, það kannski líka viðheldur fólki í starfi að fá hrós 

líka, þannig ég held að það megi alveg auka það. 

4.2.4 Traust barna 

Allir viðmælendur vildu meina að þeir upplifðu traust eða þakklæti frá þeim börnum sem 

þeir höfðu ráðstafað í fóstur í gegnum tíðina. Flestir vildu þó meina að á meðan vinnsla 

væri í málinu að þá væri sú upplifun ekki til staðar, en allir upplifðu það á einhvern hátt 

eftir á, eins og kemur fram í frásögn Önnu: 

… hún segir við mig í dag, hún er hérna unglingur í dag ennþá í fóstri, að daginn sem 

að ég kom og náði í hana að það væri hátíðisdagur í hennar lífi og hún vill hafa veislu 

með fósturforeldrunum sínum … 

Kristín tók undir orð Önnu:  

… það er nú samt merkilegt með það að maður þarf oft að gera eitthvað sem þau 

verða brjáluð, sérstaklega þau sem verða brjáluð og þarf ítrekað að setja þau inn á 

neyðarvistun og vera hlutast í þeirra líf og þau eru, verða reið og öskra og æpa á 

mann og allt það en einhvern veginn á endanum er það samt eins og þau treysti 

manni … 

Olga var einnig sammála Önnu og Kristínu og benti á að hún hefði gjarnan fundið fyrir 

trausti eða þakklæti eftir að mál er komið í farveg og barn komið í fóstur. Olga nefnir máli 

sínu til stuðnings að sum börnin hafi komið á orði við hana og lýst yfir þakklæti.  

4.3 Tillögur að breytingum 

Viðmælendur voru beðnir um að segja frá því hvaða breytingar þeir myndu vilja sjá í starfi 

sínu þegar kemur að fósturráðstöfunum barna. Allir viðmælendur komu fram með ýmsar 

hugmyndir um hvaða breytingar þeir vildu helst sjá í starfi sínu. Hugmyndir viðmælenda 

snúa að mestu um hvernig gera mætti starf barnaverndarstarfsmanna skýrara og fá betri 

þjónustu fyrir börn og fósturforeldra. Ýmis þemu áttu við í tillögum að breytingum þar 

sem hver breyting fékk þema og eru þau eftirfarandi: fósturheimili, úrræði, samvinna 

milli nefnda og að lokum Barnaverndarstofa. 

4.3.1 Fósturheimili 

Áberandi var að allir viðmælendur vildu sjá fleiri fósturheimili á höfuðborgarsvæðinu þar 

sem þeir voru sammála um að ekki væri mikið framboð af þeim. Þau fósturheimili sem 

væru í boði væru gjarnan langt í burtu og erfitt væri að koma á stuðningi vegna 

fjarlægðar eins og sjá má í frásögn Kristínar:  

… það [fósturráðstöfun] skilar náttla ágætis árangri sko, þannig að já… það eina sko 

vandamálið sko kannski að þessi heimili eru langt í burtu þannig að það getur verið 

erfitt að koma við nægum stuðningi, það er ekkert styrkt fósturheimili í Reykjavík og 

ekki mikið nálægt Reykjavík heldur … 

Allir viðmælendur ræddu að auki um að gera þyrfti starf fósturforeldra meira aðlaðandi 

og eftirsóknarvert. Þá þykir viðmælendum einnig mikilvægt að styrkja stöðu 

fósturforeldra með það að markmiði að fleiri myndu vilja taka það að sér að vera 

fósturforeldrar, en Dóra lýsti skoðun sinni svona:  

… bæta þetta umhverfi fyrir fósturheimili þannig að fleiri hérna í bænum gætu, 

myndu vilja taka að sér þetta verkefni og gera það soldið aðlaðandi, meira 

spennandi og hvað hérna þeir geta haft mikil áhrif á líf þessara barna. 

 Olga tók í sama streng og Dóra en bætti við að vandamál sköpuðust vegna greiðslna til 

þeirra:  

… ég bara held það megi vera fleiri hérna sko fósturheimili og kannski gera þetta 

meira svona áhugavert starf og auðvitað það sem að er...uuhh…sem hefur verið í 

umræðunni að það er þetta sko hvað á að borga fyrir þetta … 

Helmingur viðmælenda ræddu um að gera þyrfti fastan samning um launamál 

fósturforeldra sem myndi ganga jafnt yfir öll sveitarfélögin, þar sem mikið misræmi væri 

á hversu mikið barnaverndarnefndir væru að borga fósturforeldrum fyrir það að vera 

með barn í fóstri. Þá vildu sömu viðmælendur meina að sumir fósturforeldrar notuðu 

gjarnan peninga sem hótun í garð nefndanna og sögðu hreinlega að þeir tækju ekki við 

barninu nema þeir myndu fá ákveðið mikið greitt fyrir að vera með barnið og að við það 

lenti nefndin í klípu. Við það ferli neyddist nefndin til þess að samþykkja kröfur 

fósturforeldra vegna þess hversu fá fósturheimili væru í boði og því ekki um neitt annað 

að velja en að samþykkja. Eins bentu viðmælendur á að þeir fósturforeldrar sem hefðu 

verið að standa sig sérstaklega vel og nefndirnar vildu hafa áfram sem fósturforeldra, 

væru að nýta sér þá stöðu og óska eftir meiri pening því þau kæmust upp með það. Olga 

var ein af þeim sem bentu á að það sköpuðust mörg vandamál vegna greiðslna til 

fósturforeldra: 

… þá er þetta spurning, á að vera einn ríkistaxti því stundum eru sko nefndir jafnvel 

að borga mismunandi mikið og það kannski er, og svo er það bara orðið þannig að 

kannski góðir fósturforeldrar með mikla reynslu og hafa gert góða hluti, þeir segja 

bara ég tek ekki við barninu fyrir minna en þetta, þá er maður farinn að vera í 

einhverjum svona viðskiptum, þá hef ég stundum sagt í minni vinnu, af hverju er ekki 

hægt að hafa svona taxta … 

Dóra tók í sama streng og Olga og benti einnig á að gera þyrfti fastan samning um 

launamál fósturforeldra:  

… það þyrfti að vera bara reglur sem myndu ganga yfir öll sveitarfélögin að við 

borgum bara þetta […] mér finnst að það ætti að vera miklu meira samráð hjá 

nefndunum vegna þess að sumar, sumir fósturforeldrar vilja bara ekki, nei ég tek ekki 

frá þessari nefnd hún borgar svo lítið, þú veist þetta er bara ótrúlega mikil 

kjarabarátta og þau hafa þetta svo í höndunum, því við erum alltaf með alltof fá 

heimili og við látum þetta yfir okkur ganga … 

Kristín sagði frá því að gjarnan þyrfti að greiða fósturforeldrum hærri laun en þær reglur 

sem sveitarfélögin hafa þar sem sérþarfir barna gera það að verkum að greiða þarf 

umfram þær reglur sem settar hafa verið. En við það yrðu aðrar nefndir ósáttar vegna 

þess að þá yrði til óstöðugleiki og ekki samræmi á milli nefnda hvað greiðslur til 

fósturforeldra varðar. Dóra benti meðal annars á að vandamálið við þetta væri að þegar 

ein nefnd væri að borga meira lenti önnur nefnd í erfiðleikum með að fá fósturforeldra 

þar sem þau hefðu jafnvel ekki efni á að borga jafn hátt og hin nefndin gerði. 

4.3.2 Úrræði 

Flestir viðmælendur vildu einnig sjá fleiri stuðningsúrræði í boði fyrir börn og fjölskyldur. 

Ekki kom þó fram í viðtölunum hvort um væri að ræða stuðningsúrræði sem reynd væru 

áður en að barn væri ráðstafað í fóstur eða hvort það yrði á meðan barn væri í fóstri. En 

Kristín benti á nokkur úrræði sem hún myndi vilja sjá:  

… það er svona ýmislegt sem að maður myndi vilja sjá betri farveg. Einhver 

vímuefnaúrræði meiri, þú veist það eru engin vímuefna úrræði nema Vogur, ekkert 

eftir að götusmiðjan lokaði. Þá hefur ekki verið neitt þú veist, það var opnað 

foreldrahús, það svona ráðgjöf og stuðningshópar en kannski ekki nein svona 

afeitrun eða þannig, BUGL teur ekki krakka í vímuefnaneyslu, það er bara mjög erfitt 

að eiga við þetta … 

Dóra var á sama máli og Kristín og taldi einnig að ýmis úrræði vantaði:  

… mér finnst vanta úrræði sko, allskonar úrræði, maður er stundum bara alveg að 

gefast upp af þvi að það er svo mikið úrræðaleysi […] við þurfum fyrst og fremst að fá 

skammtímaheimili […] kannski svona fjölskylduheimili þar sem börn gætu verið í 
nokkra mánuði og unnið mikið með foreldrunum svo það þurfi ekki alltaf að 
fara í fóstur …  

Guðfinna minntist hins vegar á hversu mikilvægt það væri að fá fleiri úrræði úti á landi í 

ljósi þess hversu mörgum börnum væri ráðstafað í fóstur þar. Í framhaldi af því benti 

Guðfinna á úrræði eins og stuðningsforeldra og sálfræðinga.  

4.3.3 Samvinna milli nefnda 

Í flestum viðtölum kom upp umræða um fjölskyldur sem að flyttust á milli sveitarfélaga 

og hvaða áhrif það gæti haft á vinnslu barnaverndarmála. Tveir viðmælanda voru á því að 

best væri í þess háttar málum að sú nefnd sem hefði verið að vinna í málum 

fjölskyldunnar myndi hafa það mál í vinnslu í einhvern ákveðinn tíma eftir að fjölskyldan 

væri flutt. Þannig yrði auðveldara fyrir þá nefnd sem hefði verið að vinna í málum 

fjölskyldunnar að fylgjast með þeim breytingum sem kæmu í kjölfar flutningana í stað 

þess að nýja nefndin þyrfti að setja sig inn í málin, því það gæti tekið langan tíma. 

Margrét nefndi að:  

… af því að það kemur svo fljótt í ljós til dæmis hvort að barnið mætir í skólann eða 

ekki og þá væri svo auðvelt fyrir hina nefndina sem er búin að vera vista barn í fóstur 

í tvö ár að bara kippa barninu strax út úr aðstæðunum og setja það aftur í fóstur […] 

í staðinn fyrir að nýja nefndin er að byrja vinda einhvern stuðning … 

Dóra benti einnig á að í þeim tilfellum sem fjölskylda flytur á milli sveitarfélaga væri 

ákveðin tregða sem gæti orðið við það að fara strax í ákveðnar aðgerðir eða eins og kom 

fram í frásögn hennar:  

… þegar fólk gerir þetta, flytur á milli, vegna þess við erum, ef að við fáum mál í 

hendurnar sem er búið að vinna kannski lengi í […] þá er alltaf ákveðin tregða 

kannski að fara strax út í einhverjar harðar aðgerðir það er einhvern veginn, „okay“ 

við þurfum aðeins að skoða þetta, við þurfum að ræða við barnið, við þurfum að sjá 

hvernig það plummar sig í skólanum, við þurfum að fara inn á heimilið, það líður 

alltaf soldill tími … 

4.3.4 Barnaverndarstofa 

Þegar málefni fósturheimilanna voru rædd bentu nokkrir viðmælenda á að þeim þætti 

vanta skýrari reglur um starfssemi fósturheimilanna. Þeir vildu meina að gjarnan 

skapaðist ágreiningur milli barnaverndarnefnda og Barnaverndarstofu þegar vandamál 

kæmu upp vegna fósturforeldra um hver bæri ábyrgð á starfsseminni. Dóra benti 

sérstaklega á þau tilfelli, þar sem hreinlega þyrfti að svipta fósturforeldra leyfi vegna þess 

að þeir væru ekki í stakk búnir fyrir þetta hlutverk eins og sjá má í frásögn hennar: 

…. þá er það soldið að barnaverndarstofa sem vísar á okkur, það var nefndin sem gaf 

út þetta leyfi og eitthvað svona, þannig mér fyndist að það ætti að endurskoða leyfi 

fósturforeldra miklu örar og gera bara aftur úttekt, sumir einhvern veginn fá að hafa 

leyfið bara endalaust. 

Olga benti á sama vandamál og Dóra, að skýra þyrfti almennt betur hver bæri ábyrgðina á 

fósturheimilum þegar vandamál væru að koma upp. Hver svipti fólk leyfi? 

Barnaverndarstofa vísar á nefndirnar á meðan nefndirnar vísa á Barnaverndarstofu vildi 

Olga meina. Kristín ræddi einnig um ágreiningsmál barnaverndarnefnda við 

Barnaverndarstofu en þó á aðra vegu eins og sjá má:  

… það er ekki sko neitt leyndarmál og hefur alveg verið upp á borðinu á milli okkar og 

fleiri sveitarfélaga og Barnaverndarstofu að okkur finnst að þeir mættu…hafa betri 

eða meiri úrræði þeir reyna soldið finnst okkur að vísa málunum bara til baka, þú 

veist segja bara sveitarfélögin verða bara leysa þetta sjálf, okkur finnst vera svona 

ákveðin „breaking“ í gangi þarna … 

Í kjölfar þeirra umræðna voru viðmælendur spurðir út í eftirlits- og ráðgjafarhlutverk 

Barnaverndarstofu, hvernig þeim þætti það virka að hafa hlutverkin í sömu hendi. 

Áberandi var að allir viðmælendur nema einn vildu sjá breytingar á því og ræddu um að 

betra væri að aðskilja þessi tvö hlutverk sökum þess að fín lína gæti gjarnan verið þarna á 

milli um hvort veita ætti ráðgjöf á sama tíma og eftirlitshlutverkinu væri sinnt. Dóra benti 

á í frásögn sinni:  

… við höfum bara verið vitni af því að við höfum hringt og við höfum beðið um 

ráðleggingar og þeir hafa sagt, nei við erum ekki tilbúin að leiðbeina ykkur í þessu 

máli, af því að það getur komið í bakið á þeim, af því að þeir eiga náttla þetta 

eftirlitshlutverk, þá eru þeir ekki alltaf tilbúnir að leiðbeina okkur […] við höfum 
bara lent í því oftar en einu sinni, ég er ekki að segja að það sé algilt.  

Kristín var á sama máli og Dóra og benti á þau svör sem hún kvaðst hafa fengið:  

… mér finnst þau [Barnaverndarstofa] vera meira í þessu eftirliti stundum segja þeir 

beinlínis að við getum ekki veitt ykkur ráðgjöf með þetta ef það kemur kvörtun, þá 

getum við ekki verið búin að gefa ráð, þetta fer ekki saman, það þyrfti að taka þetta 

eftirlit frá þeim finnst mér. 

Olga sagðist alltaf hafa verið á þeirri skoðun að ráðgjöf og eftirlit ætti að vera í sitt hvorri 

hendinni því hlutverkin gætu gjarnan stangast á. Olga benti enn fremur á þann vanda 

sem starfsmenn Barnaverndarstofu gætu verið í vegna þessa tvöfalda hlutverks: 

… þú færð ráðgjöf og þú ferð eftir ráðgjöfinni, svo gengur það ekki og þá geturðu 

fengið skammirnar að hafa ekki gert hlutina rétt, þó þú hafir kannski farið eftir 

ráðleggingunum og ég held það sé bara ekkert heldur auðvelt fyrir starfsmenn 

barnaverndarstofu að vera í þessu tvöfalda hlutverki, þetta er alltaf held ég rosalega 

fín lína, hvorum megin ertu … 

Anna benti á að hún hefði fengið þau svör frá Barnaverndarstofu að þau gætu ekki veitt 

ráðgjöf í öllum tilfellum þegar mál væru flókin. Hins vegar benti Anna líka á að það gæti 

verið mikill styrkur að hafa það tækifæri að geta hringt og fá ráðgjöf fyrir þær nefndir sem 

ekki hefðu fastan lögfræðing í starfi. Guðfinna var eini viðmælandinn sem taldi það ganga 

mjög vel að Barnaverndarstofa sinnti bæði eftirliti og ráðgjöf á sama tíma.  

4.4 Það sem viðmælendur vildu koma á framfæri 

Þegar leið á lok viðtalanna voru allir viðmælendur spurðir hvort það væri eitthvað sem 

þeir vildu koma sérstaklega á framfæri öðru en því sem hefði verið rætt í viðtölunum. 

Guðfinna vildi sérstaklega nefna það hversu mikið hún dáist af fósturforeldrum, að þetta 

væri mjög krefjandi hlutverk að taka að sér og að því fylgdi gjarnan mikið álag. Í starfi sem 

þessu væri ekki hægt að gera sér grein fyrir hverju væri von á og vandamálin sem því 

fylgdu gætu verið gríðarlega mikil.  

 Þá vildu einnig nokkrir viðmælendur taka það fram hve fósturmál væru mjög 

krefjandi og mikið álag sem þeim fylgja. En á sama tíma væru ótrúlegustu mál sem færu á 

endanum mjög vel, mál sem enginn hefði haft trú á. Það væri svo gefandi að vita til þess 

að það væru börn þarna úti sem enduðu á góðum stöðum og að þeim farnaðist vel í 

lífinu, eða eins og Dóra sagði:  

Mér finnst ofboðslega gaman að vinna í fósturmálum vegna þess að maður hefur 

alveg séð kraftaverkin gerast og það er svo gefandi að sjá það. […] Barn að fara í 

fóstur sem auðvitað er alveg svakalega mikið inngrip en við höfum séð að þetta 

skilar miklum árangri og við erum með nokkrar fósturfjölskyldur sem eru í sérstöku 

uppáhaldi sem eru að standa sig svo ótrúlega vel … 

Eins vildi Anna benda á hversu hollt það væri fyrir einstaklinga að vinna í barnavernd 

bæði hvað varðar sjálfan sig og aðra eins og hún nefndi:  

… það er mjög held ég hollt einhvern tímann að hafa unnið í barnaverndinni, þú veist 

þeir sem hafa unnið með mér og hafa gert eitthvað annað, segjast aldrei hafa viljað 

sleppa þessu en hafa aldrei unnið jafn erfitt starf, öðlast svo mikið sjálftraust sem 

sagt til að takast á við bæði sjálfan sig og aðra … 

Enn fremur vildi Margrét að lokum benda á að hún hafi unnið lengi í barnavernd og að 

hún hafi séð miklar breytingar á hvernig mál væru unnin síðastliðin ár. Vinnsla mála væri 

orðin markvissari og meðferðaráætlanir betur unnar frá því áður. Í dag væri einnig orðið 

skýrara hvað væri barnaverndarmál og hvað ekki, hér áður fyrr hefði gjarnan verið vafi á 

því. 

5 Umræða 

Í þessum kafla verða helstu niðurstöður rannsóknarinnar dregnar saman og leitast verður 

við að tengja þær við fræðilega umfjöllum um leið og rannsóknarspurningum verður 

svarað. Tvær rannsóknarspurningar voru lagðar fram og verður þeim svarað í tvennu lagi. 

Til að byrja með verður rætt um reynslu og viðhorf fagaðila til fósturráðstafana barna og 

verður síðan fjallað um þær breytingar sem fagaðilar telja helst vera þörf á í starfi sínu. 

Markmið rannsóknarinnar var að fá fram reynslu og viðhorf fagaðila til fósturráðstafana 

barna með tilliti til þess laga- og regluverks sem fara þarf eftir í starfi ásamt því að fá fram 

hvaða breytingar, ef einhverjar eru, þeir telja mikilvægt að sjá í starfi. Niðurstöður 

rannsóknarinnar byggja á viðtölum við sex fagaðila sem starfa í barnaverndarnefndum í 

Reykjavík og nágrenni. Allir viðmælendur höfðu langa reynslu í barnavernd og allir höfðu 

þeir unnið hjá fleiri en einni barnaverndarnefnd. Við greiningu gagna komu fram þrjú 

meginþemu sem öll höfðu að geyma undirþemu. Hafa ber í huga að niðurstöður 

rannsóknarinnar byggja aðeins á þeim sex viðtölum við fagaðila innan 

barnaverndarnefnda og er því ekki hægt að alhæfa um niðurstöður rannsóknarinnar á 

alla sem starfa innan barnaverndarnefnda. Þó gefa niðurstöðurnar innsýn inn í starf 

þeirra og segja til um viðhorf viðmælenda.  

5.1 Reynsla og viðhorf fagaðila 

Reynsla fagaðila af fósturráðstöfunum barna er í flestum tilfellum mjög góð. Flestir 

viðmælendur voru þó sammála því að laga- og regluverk sem fara þarf eftir í starfi geti 

verið íþyngjandi og flókið, lagaramminn sé stífur og að erfitt gæti verið í sumum tilfellum 

að láta allt passa innan rammans. Viðmælendur nefndu að þetta sé farið að trufla 

fagaðila í einstaka tilfellum því að öll værum við missjöfn og þarfir einstaklinga ólíkar. 

Hins vegar voru viðmælendur sammála því að lagaramminn þyrfti að vera skýr og að alltaf 

sé verið að betrumbæta hann, enda væru mál gjarnan flókin og að fagaðilar þurfi að geta 

unnið eftir lögunum. 

Tveir viðmælanda bentu á að þeir hefðu betri reynslu af barnaverndarstarfi þegar 

fósturmál væru aðskilin stuðningsmálum. Mismunandi væri á milli barnaverndarnefnda 

hvernig vinnubrögðum og skipulagi við vinnslu barnaverndarmála væri háttað. Sem áður 

sagði voru allir viðmælendur með langa reynslu í barnavernd og allir höfðu þeir starfað í 

fleiri en einni barnaverndarnefnd. Viðmælendur voru einnig sammála því að þeir fyndu 

fyrir þakklæti eða trausti frá flestum börnum sem þeir hefðu ráðstafað í fóstur þó að sú 

upplifun hefði ekki átt sér stað á meðan mál var í vinnslu heldur einhverjum tíma síðar. 

Fram kemur í handbók Barnaverndarstofu (2006) og í rannsókn Anni G. Haugen (2010) að 

betri árangur næst gjarnan í málum þegar samráð er gott og er því mjög mikilvægt að 

stuðla að góðu samráði í málum. 

Þegar rætt var um aðra verkferla við vinnslu barnaverndarmála eins og íslensku 

gæðastaðlana sem gerðir voru fyrir ákveðna þætti um það hvernig best væri staðið að 

fósturráðstöfunun barna. Kom í ljós að flestir viðmælenda notuðust að öllu jafna ekki við 

íslensku gæðastaðlana í starfi sínu. Nokkrir viðmælenda vildu meina að sífellt væri verið 

að gefa út ýmsa verkferla sem ætti að nota, en vegna mikils álags í starfi væri erfitt að 

gefa sér tíma til að fylgjast með hvort öll ljósin séu uppfyllt. Ljósin eru þau viðmið sem 

merkja á við þegar ákveðnir verkþættir hafa verið uppfylltir þegar barni er ráðstafað í 

fóstur. Íslensku gæðastaðlarnir eru meðal annars til þess fallnir að koma auga á hvort 

einhverra úrbóta sé þörf við meðferð fósturmála og hafa þau markmið að gæta þess að 

réttindi barna séu tryggð að fullu (Barnaverndarstofa, 2011). Vekur það því upp 

spurningar hvers vegna ekki sé lögð meiri áhersla á notkun þeirra við vinnslu mála hér á 

landi. 

Viðmælendur lýstu síðan reynslu sinni og viðhorfum til laga- og regluverks sem fara 

þarf eftir í barnaverndarstarfi. Töldu viðmælendur að lögin og barnaverndarstarfið sé 

foreldramiðað fremur en barnamiðað, minntust þó allir á að ekki megi gera lítið úr 

foreldraréttinum. Í framhaldi af þessu má benda á að í stjórnarskrá lýðveldis Íslands nr. 

33/1944 er ákvæði sem tryggja á börnum bæði þá vernd og umönnun sem nauðsynlegar 

eru til að tryggja velferð þeirra. Auk þess á Barnasáttmálinn að tryggja börnum réttindi 

óháð réttindum annarra, börn eru sjálfstæðir einstaklingar. Þrátt fyrir þau réttindi sem 

börnum eru tryggð má áætla út frá svörum viðmælanda að erfitt sé tryggja börnum öll 

þau réttindi sem þau eiga, því foreldraréttur sé einnig sterkur. Erfitt getur verið að koma 

til móts við þarfir allra, enda bentu viðmælendur á að í sumum tilfellum kæmu 

lögfræðingar með sterk mótrök við úrlausn mála sem erfitt væri að svara því 

sönnunarbyrðin í barnaverndarmálum væri mjög þung. Þó að viðmælendur væru á þeirri 

skoðun að laga- og regluverk barnaverndarstarfs hér á landi væri frekar foreldramiðað, 

voru þeir sammála því að á síðustu árum hafi laga- og regluverk tekið miklum breytingum 

þar sem lögð hefur verið meiri áhersla á rétt barna. Má rekja þá upplifun til ýmissa 

breytinga sem gerðar hafa verið síðastliðin ár, bæði hvað varðar lagabreytingar og aðrar 

áherslur sem lagðar hafa verið til í barnaverndarstarfi. Til að mynda hefur aukin áhersla 

verið lögð á samvinnu í málum og var einnig Barnasáttmálinn lögfestur hér á landi í 

byrjun árs 2013 (Barnasáttmálinn, e.d.a). 

Þegar rætt var um feril barnaverndarmála vildu flestir viðmælendur meina að 

einstaka mál væru gjarnan til vinnslu í of langan tíma, það væri mikið sem þyrfti að ganga 

á í sumum tilfellum áður en til fósturráðstöfunar kæmi. Viðmælendur bentu á að það 

væru þeir sem legðu til að barni væri ráðstafað í fóstur en að nefndin þyrfti að samþykkja 

þá beiðni. Sumir viðmælendur töldu að við sem fagaðilar þyrftum að vera duglegri í að 

fara lengra með þau mál sem væru búin að vera til vinnslu lengi og hreinlega bara standa 

upp og berja í borðið. Við mættum ekki gleyma því að við sem fagaðilar værum 

sérfræðingarnir í þeim málum sem við komum að. Þrátt fyrir að sönnunarbyrðin væri 

þung og lögfræðingar kæmu með erfið mótrök mættum við fagaðilar ekki gefast upp. Í 

þessu samhengi kom upp sú umræða að það færi mikið eftir því hvort fagaðilar hefðu í 

raun trú á fósturráðstöfun sem úrræði, því ef svo væri ekki, væri líklegra að sá fagaðili 

myndi reyna lengur önnur stuðningsúrræði áður en til fósturráðstöfunar kæmi. Ferill 

barnaverndarmáls getur því að nokkru leyti byggt á huglægu mati þess fagaðila sem fer 

með mál. Við það getur skipt máli fyrir barn og fjölskyldu þess hver fer með mál 

fjölskyldunnar, þetta viðhorf endurspeglast í rannsókn Anni G. Haugen, (2004). Er fagaðili 

að reyna önnur stuðningsúrræði í stað þess að ráðstafa barni í fóstur af því að hann hefur 

ekki trú á fósturráðstöfunum?. Þá má velta fyrir sér hvernig megi gæta jafnræðis og 

samræmis í barnaverndarmálum?, eins og kveðið er á um í barnaverndarlögunum nr. 

80/2002 þegar vinnsla barnaverndarmála getur að nokkru leyti farið eftir huglægu mati 

þess starfsmanns sem fer með mál. Væri hægt að setja á reglur sem kveða á um að þegar 

ákveðin stuðningsúrræði hafa verið reynd sem ekki hafa skilað tilskildum árangri, þá ætti 

að taka ákvörðun um hvort betra væri fyrir barn að vera ráðstafað í fóstur?.  

Allir viðmælendur voru sammála því hve mikið álag og flókin barnaverndarmál gætu 

verið. Það væru margir þættir sem huga þyrfti að til þess að tryggja öllum málsaðilum þau 

réttindi sem þeir eiga rétt á. Það væri til að mynda réttur barnsins, réttur foreldra og 

réttur fósturforeldra sem gæta þyrfti. Þá nefndu allir viðmælendur einnig hversu mikið 

álag væri í starfi og hversu miklar kröfur væru gerðar. Viðmælendur bentu ítrekað á að 

mikið álag væri tengt skriffinnsku í starfi, að passa þyrfti mjög vel í hverju máli að ekkert 

myndi gleymast. Þá töldu viðmælendur að erfitt væri að uppfylla allar þær kröfur sem 

gerðar væru til fagaðila, sérstaklega þegar starfsmenn væru með mörg mál í sínum 

höndum og sérstaklega þegar mál væru þung. Vegna álagsins þyrfti að forgangsraða 

málum og það gæti orðið til þess að þröskuldurinn á alvarleika mála hækkar í samræmi 

við það mikla álag sem hvílir á starfsmönnun barnaverndarnefnda. Í niðurstöðum 

úttektar sem gerð var árið 2012 á stöðu félagsráðgjafa hjá Barnavernd Reykjavíkur kemur 

fram að allir þátttakendur finni fyrir miklu vinnuálagi og að málafjöldi á hvern starfsmann 

væri of mikill (Anni G. Haugen, 2013). Rannsóknir sem gerðar hafa verið hafa sýnt fram á 

að mikið álag og streita er í störfum félagsráðgjafa og í rannsókn Steinunnar Hrafnsdóttir 

(2004) kemur fram að flestir stjórnendur í félagsþjónustu telja að mikið vinnuálag sé í 

starfi sínu og miklar kröfur séu gerðar til þeira. Faglegt starf leggur fram kröfur, en þegar 

álag er mikið gerir það erfiðara fyrir starfsmenn að vinna faglega. Fagaðilar sem vinna í 

viðkvæmum málum þurfa að hafa tíma og svigrúm til þess að sinna starfi sínu í samræmi 

við þær kröfur sem gerðar eru svo það komi síður niður á faglegri vinnu (Freydís Jóna 

Freysteinsdóttir, 2012). Í framhaldi af þessu þá koma fagaðilar innan barnaverndarnefnda 

að mjög viðkvæmum og erfiðum málum þar sem markmiðið er meðal annars að efla börn 

og fjölskyldur þeirra til uppbyggilegs lífs. Það getur reynst starfsmanni erfitt að ná utan 

um þann þátt þegar álag er mikið og miklar kröfur gerðar á aðra þætti. Í niðurstöðum 

rannsóknar Anni G. Haugen (2013) kemur fram að álag í starfi og málafjöldi á hvern 

starfsmann sé mikill og að lítill tími væri til fagmennsku í starfi í samræmi við þær kröfur 

sem gerðar eru. Rannsakandi upplifði þreytu og uppgjöf hjá viðmælendum vegna álags og 

úrræðaleysis. Niðurstöður þessar endurspeglast í rannsókn Anni G. Haugen (2013) og að 

hluti starfsmanna barnaverndarnefnda þjáist af alvarlegum einkennum kulnunar. Veltir 

rannsakandi þá fyrir sér hvort að yfirmenn ættu ekki að vera ábyrgir fyrir því álagi sem 

hvílir á starfsmönnum og sjái til þess að þeir fái reglulega handleiðslu og nauðsynleg 

vinnutæki. Spyrja má einnig hvort að það sé ekki á ábyrgð yfirmanns að þekkja einkenni 

og afleiðingar kulnunar og hann sem yfirmaður skuli grípa inn í þegar starfsmenn bera 

einkenni þess?. 

Þegar rætt var um samráð fagaðila við börn vildu allir viðmælendur meina að mikið 

samráð væri almennt í málum barna og í rannsóknum Anni G. Haugen (2010;2011) má sjá 

þetta viðhorf endurspeglast. Enn fremur kom fram í þessari rannsókn að nú væri haft 

samráð við börn um leið og tilkynning bærist til barnaverndarnefnda. Samráð væri þó 

mismunandi eftir tegund fósturráðstöfunar sem barn væri í. Þá voru flestir viðmælendur 

sammála því að samráð mætti vera meira, sérstaklega í þeim málum þar sem erfiðleikar 

væru minni en þegar mál eru erfið verður vinnsla í eðlilegu framhaldi meiri og það kallar 

sjálfkrafa á aukið samráð. Viðmælendur bentu á að mikið álag væri í starfi og að þeir 

hefðu lítinn tíma til þess að sinna öllum málum eins vel og kröfur gefa tilefni til. Allir 

viðmælendur töluðu um miklar kröfur og aukið álag vegna skriflega þáttarins í starfi og að 

afleiðing þess væri meðal annars að ekki væri tími til vera í meira samráði en nú er. Í 

þessu samhengi má benda á að samráð við barn getur leitt til betri árangurs og betri 

stöðugleika á tengslamyndun barns við ummönnunaraðila (Berk, 2009). Það að hafa 

þekkingu á lífskeiðum einstaklinga gefur fagaðilum betra tækifæri á að geta mætt 

börnum þar sem þau eru stödd í þroska og með því komið betur til móts við þarfir þeirra í 

formi samráðs. Margir viðmælendur töldu að þegar samvinna væri góð í 

barnaverndarmálum væri það grundvöllur fyrir góðum farvegi í máli, en sömu 

niðurstöður koma fram í rannsókn Anni G. Haugen (2010) þar sem sjónarhorn 

starfsmanna barnaverndarnefnda voru skoðuð. Á móti má benda á að rannsóknir hér á 

landi hafa sýnt fram á að börnum og foreldrum þeirra þyki samráð vera of lítið. Má þarf 

nefna rannsókn Guðrúnar Kristinsdóttur (2004a) og hins vegar rannsókn Anni G. Haugen, 

(2011). Þá hafa barnaverndarnefndir hér á landi reynt að bregðast við niðurstöðum þeirra 

rannsókna og reynt eftir bestu getu að efla samráð við börn og aðra málsaðila. Í 

barnaverndarlögunum nr. 80/2002 er sérstaklega tekið fram að 

barnaverndarstarfsmönnum ber skylda til að taka tillit til bæði sjónarmiða og óska barna 

eftir því sem aldur þeirra og þroski leyfir. Í lögunum er einnig lögð mikil áhersla á að 

samvinna sé vænlegri til árangurs fyrir alla sem að máli koma, hvort sem það eru 

foreldrar barns, skóli, fósturforeldrar eða aðrir aðilar sem tengjast barni á einn eða annan 

hátt. Barnasáttmálinn hefur einnig að geyma ákvæði sem tryggja á börnum þann rétt að 

koma á framfæri skoðunum sínum og að þau fái að hafa áhrif á mál þeim tengd 

(Samningur Sameinuðu þjóðanna um réttindi barnsins nr. 18/1992.  

Þegar merking hugtaksins samráð var rætt kom í ljós að hugmyndir félagsráðgjafa á 

merkingu hugtaksins voru missjafnar. Einn viðmælandi taldi að samráð væri þegar barni 

væri ráðstafað í fóstur með samþykki á meðan annar viðmælandi taldi samráð geta verið 

mismunandi eftir stöðu málsins, samráð væri til að mynda með skóla, foreldrum og í raun 

væri samráð misjafnt eftir því hvar mál er statt í ferlinu. 

Viðmælendur litu flestir svo á að stuðningur við barn á meðan fósturráðstöfun varir, 

væri ekki nægjanlegur. Flestir viðmælendur vildu sjá það gerast að farið væri oftar inn á 

fósturheimili með það að markmiði að kanna hagi og líðan barns óháð því hvort að 

erfiðleikar væru litlir eða miklir. Rannsakandi bendir á í þessu samhengi á mikilvægi þess 

að skoða sambönd og tengsl milli einstaklinga sem eru í umhverfi þess, eins og 

Bronfenbrenner bendir á. Ef tengsl við fósturforeldra eru lítil sem engin getur það haft 

neikvæð áhrif á þroska barnsins, því þá væru kerfin ekki að virka vel (Berk, 2007; 2009). 

Því má leiða líkur af því, að ef oftar væri farið inn á fósturheimili með þeim markmiðum 

að huga að þörfum bæði fósturbarns og fósturforeldra myndi það skila betri árangri í 

samvinnu sem hefði í för með sér að kerfin væru að virka betur. Aftur á móti kemur fram 

í barnaverndarlögunum nr. 80/2002 að barnaverndarnefndir skuli eigi sjaldnar en einu 

sinni á ári heimsækja fósturheimili með þessum tilgangi. Viðmælendur greindu frá því að 

það væri vissulega gert en að gott væri ef hægt væri að fara oftar inn á fósturheimilin. 

Hefur það komið fyrir að í sumum tilfellum hefðu börn kallað á aukið samráð þegar ekki 

hafði lengi heyrst í fagaðila. Þannig má áætla að börn vilji samráð og hafa rannsóknir 

einnig sýnt fram á að börn og foreldrar vilji vera þátttakendur í málum sínum (Anni G. 

Haugen, 2011; Sandbæk, 2001). Þá var einnig bent á mikilvægi heimsókna á fósturheimili, 

að þær ættu einnig að vera fyrir fósturforeldra og það að fara einu sinni á ári væri ekki 

nóg. Mikilvægt væri fyrir fósturforeldra að fá hvatningu og hrós fyrir störf sín, það væri 

ein leið til að viðhalda fósturforeldrum í starfi.  

5.2 Breytingar 

Allir viðmælendur voru á því að fjölga þyrfti fósturheimilum í Reykjavík og nágrenni vegna 

þess að mikið af þeim fósturheimilum sem væru í boði væru gjarnan úti á landi. Erfitt 

væri í mörgum tilfellum að koma á nægilegum stuðningi þegar fjarlægðin væri svo mikil 

og framboð á úrræðum lítið.  

Áberandi var hversu samstíga viðmælendur voru í skoðunum sínum um að gera 

þyrfti starf fósturforeldra meira aðlandi og eftirsóknarvert. Margir fósturforeldrar væru 

mjög góðir og að viðhalda þyrfti ánægju í starfi svo þeir gæfust síður upp vegna álagsins 

sem gjarnan fylgdi barnaverndarmálum. Viðmælendur vildu allir samræma greiðslur milli 

sveitarfélaga til fósturforeldra þar sem mörg vandamál gætu skapast vegna þeirra.  

Viðmælendur töldu einnig að fjölga þyrfti stuðningsúrræðum fyrir börn og fjölskyldur 

þeirra en það er í samræmi við niðurstöður rannsóknar Anni G. Haugen (2013). Enn 

fremur taldi einn viðmælandi að það vantaði úrræði fyrir börn í áfengis- og 

vímuefnaneyslu á meðan annar viðmælandi benti á að það vantaði skammtímaheimili.  

Þá voru viðmælendur einnig á því að að þegar fjölskyldur væru að flytjast á milli 

sveitarfélaga væri það gott ef að sú nefnd sem hefði verið að vinna í málinu hafa málið í 

vinnslu hjá sér í ákveðinn tíma, þar sem auðveldara væri fyrir þá nefnd að fylgjast með 

breytingum sem kæmu gjarnan í kjölfar flutninga. Þannig myndi nýja nefndin ekki þurfa 

að setja sig inn í málið því slíkt gæti tekið langan tíma og að ákveðin tregða gæti verið 

fyrir nýju nefndina að fara strax í ákveðnar aðgerðir.  

Flestir viðmælendur lögðu til að skýra þyrfti betur verklagsreglur milli 

barnaverndarnefnda og Barnaverndarstofu, hver bæri ábyrgð á fósturheimilunum ef 

vandamál kæmu upp. Þá skapaðist gjarnan ágreiningur þeirra á milli þar sem aðilar bentu 

á hvorn annan. Þá þótti einnig flestum viðmælendum mikilvægt að eftirlits- og 

ráðgjafarhlutverk Barnaverndarstofu væru ekki í sömu hendinni þar sem í einstaka 

tilfellum gæti það ollið erfiðleikum að vera með tvöfalt hlutverk, enda er fín lína þarna á 

milli ef vandamál koma upp. 

5.3 Samantekt 

Meginniðurstöður rannsóknarinnar eru þær að fagðilar innan barnaverndarnefnda eru 

undir miklu álagi í vinnu sinni og að miklar kröfur eru gerðar til þeirra sem þeir telja sig 

eiga erfitt með að uppfylla. Eins og fram kom upplifði rannsakandi þreytu og uppgjöf hjá 

viðmælendum vegna mikils álags og úrræðaleysis. Rannsakandi telur mikilvægt að tekið 

sé betur á þeim vanda meðal annars til að reyna koma í veg fyrir þreytu og kulnun í starfi. 

Með því fá starfsmenn betra tækifæri til að vinna faglega og uppfylla betur þær kröfur 

sem gerðar eru til þeirra. 

Þá kom einnig sterklega í ljós að fagaðilum þótti laga- og regluverkið vera orðið 

heldur flókið og erfitt. Mjög áhugavert var að allir viðmælendur voru á þeirri skoðun að 

laga- og regluverkið taki frekar mið af foreldrarétti fremur en barnarétti. Viðmælendur 

bentu á að mikil breyting hafi þó verið í starfi barnaverndar síðastliðin ár frá því sem var, 

nú í dag væri meira hugsað um hag barna heldur en frá því sem áður var.  

Allir viðmælendur voru einnig á því að samráð væri haft við öll börn en þó á 

mismunandi hátt og færi magn samráðs eftir því um hvers kyns tegund fósturs væri um 

að ræða. Þá voru nokkrir viðmælendur á því að samráð mætti alltaf vera betra enda væri 

það grundvöllur fyrir góðum farveg í barnaverndarmálum.  

Niðurstöður rannsóknarinnar sýna fram á að fagaðilar vilja sjá fleiri fósturheimili hér í 

Reykjavík og nágrenni og að gera þurfi starf fósturforeldra meira aðlaðandi og 

eftirsóknarverðara. Eins var mjög áberandi í niðurstöðum rannsóknarinnar hversu margir 

viðmælanda myndu vilja samræma greiðslur milli sveitarfélaga til fósturforeldra þar sem 

gjarnan gæti skapast mikill vandi vegna þeirra. Niðurstöður rannsóknarinnar sýndu enn 

fremur að ekki væri mikil samstaða milli barnaverndarnefnda og Barnaverndarstofu um 

hver bæri ábyrgð á fósturheimilum ef vandamál kæmu upp og vildu flestir að eftirlits- og 

ráðgjafarhlutverk Barnaverndarstofu væru ekki í sömu hendinni. Aftur á móti bentu sumir 

viðmælendur á að gott væri að hafa þarna tækifæri til þess að geta ráðfært sig við 

Barnaverndarstofu í erfiðum málum.  

6 Lokaorð 

Eins og umfjöllunin hér á undan bendir til eru fósturráðstafanir barna gríðarlega flókin og 

vand með farin mál. Álag á starfsmenn barnaverndarnefnda er mikið og tengist það 

mörgum og flóknum þáttum barnaverndarstarfsins. Ákveðið laga- og regluverk hefur 

verið sett á til að gæta hagsmuna þeirra sem koma að máli og hefur mikil breyting verið á 

barnaverndarstarfi síðustu ár. Lögð hefur verið meiri áhersla á réttindi barnsins, meðal 

annars með tilkomu Barnasáttmálans og þeirra breytinga sem gerðar hafa verið á 

barnaverndarlögunum. Mikil áhersla hefur verið lögð á aukið samráð við börn og aðra 

aðila máls í barnaverndarstarfi sem eykur gæði barnaverndarstarfs á allan hátt. 

Rannsóknin býr bæði yfir styrkleikum og veikleikum. Eins og fram hefur komið þá 

eru helstu veikleikar hennar að rannsóknin nær aðeins til þeirra viðmælenda sem tóku 

þátt og er því ekki hægt að yfirfæra niðurstöður hennar yfir á aðra fagaðila 

barnaverndarnefnda. Niðurstöður rannsóknarinnar gefa þó að mati rannsakanda góða 

innsýn í viðhorf og reynslu fagaðila til fósturráðstafana barna hér á landi. Var markmiðið 

með viðtölunum meðal annars að fá mikið magn upplýsinga ásamt því að öðlast dýpri 

skilning á viðfangasefninu og telur rannsakandi að því hafi verið náð. Helstu styrkleikar 

rannsóknarinnar eru að hún hefur ákveðið nýsköpunargildi, en svo virðist vera að þetta 

sé fyrsta rannsóknin sem gerð hefur verið hér á landi á því hvert viðhorf fagaðila er til 

fósturráðstafana barna er með tilliti til þess laga- og regluverks sem vinna þarf eftir. 

Niðurstöður rannsóknarinnar eru mikilvægar að því leytinu til að þær veita góða innsýn í 

viðhorf og reynslu þeirra í samræmi við laga- og regluverk, hvaða breytingar þyrfti að sjá 

og geta nýst til þess að gera barnaverndarstarfið enn betra.  

Í framhaldi af því veltir rannsakandi því fyrir sér hvernig megi gera umhverfi 

barnaverndarstarfs betra og gefa niðurstöður rannsóknarinnar góðan grundvöll fyrir fleiri 

rannsóknum á þessu sviði. Áhugavert væri til að mynda að rannsaka ýmsa þætti sem 

koma fram í rannsókninni, má þar nefna möguleikann á því að rannsaka frekar hvort að 

laga- og regluverkið sé eins foreldramiðað og viðmælendur vildu meina. Hugsanlega með 

því að skoða feril barnaverndarmála út frá málaskrám, hvað er það sem barnið vill og 

hvað er það sem foreldri fær í gegn. Þá gæti einnig verið áhugavert samhliða því að skoða 

hvað hvert mál er lengi í vinnslu, skoða hversu mikið stuðningsúrræði eru í raun nýtt áður 

en til fósturráðstöfunar kemur. Eins og fram hefur komið er samvinnu ekki gert eins hátt 

undir höfði þar sem alvarleiki er minni. Leiða má af því líkur að gengið sé á rétt þess hóps 

og væri áhugavert að skoða hvort sá hópur telji sig ekki vera fá þá þjónustu sem þeir eiga 

rétt á. Enn fremur er verklag barnaverndarnefnda mismunandi á milli nefnda, til að 

mynda eru sumar nefndir sem hafa teymi sem sjá eingöngu um fósturmál og svo 

meðferðarteymi sem er teymi sem kemur að barnaverndarmálinu áður en það verður að 

fósturmáli. Áhugavert væri að skoða hvaða áhrif mismunandi verklag getur haft á gang og 

meðferð barnaverndarmála og í því samhengi að skoða upplifun þeirra barna og foreldra 

sem kynnst hafa mismunandi verklagi.  

Rannsakandi hefur við rannsókn þessa lært gríðarlega mikið um starf fagaðila. 

Rannsakandi taldi sig vita töluvert í upphafi rannsóknarinnar um það málefni sem rætt 

hefur verið. Þegar leið á rannsóknina komst rannsakandi að því hve raunveruleikinn var 

frábrugðinn því sem rannsakandi taldi og er mjög ánægður með þá reynslu og aukna 

þekkingu sem hann hefur öðlast á sviðinu. Rannsakanda hefur þótt bæði áhugavert og 

gaman að hafa fengið tækifæri á því að gera rannsókn sem þessa og er það von 

rannsakanda að niðurstöður rannsóknarinnar nýtist í áframhaldandi vinnu að bættum 

hag þess umhverfis sem fagaðilar vinna í og að rannsóknin geti leitt til aukinnar og betri 

þjónustu við fósturbörn, foreldra þeirra og fósturforeldra. Til þess þurfa allir að taka 

höndum saman sem koma að máli og gera starf fagaðila enn betra með það að leiðarljósi 

að það skili sér að bættum hag barna og þeirra aðila sem koma að máli. 

 

 

 

 

____________________________________ 

Nafn höfundar 

Fylgiskjal I: Kynningarbréf til þátttakenda  

Háskóli Íslands 
16. september 2013 

 

 

Kynningarbréf 

Trúir þú á fósturráðstöfun sem úrræði? Viðhorf fagaðila til fósturráðstafana barna 

 

Rannsakandi 

Lilja Dögg Magnúsdóttir MA – nemi í félagsráðgjöf til starfsréttinda við Háskóla Íslands.  

Netfang: ldm1@hi.is  

Leiðbeinandi 

Gyða Hjartardóttir sérfræðingur hjá Sambandi íslenskra sveitarfélaga.  

Netfang: gyda.hjartardottir@samband.is 

 

Ágæti viðtakandi 

Rannsóknin er hluti af MA rannsókn undirritaðrar í félagsráðgjöf til starfsréttinda við 

Háskóla Íslands. Rannsóknin felur í sér að undirrituð taki viðtöl við valda fagaðila innan 

barnaverndanefnda á höfuðborgarsvæðinu og fjallar rannsóknin um viðhorf fagaðila til 

fósturráðstafana barna, og hvort að þörf sé á breytingum innan málaflokksins.  

Markmið rannsóknarinnar er að varpa ljósi á viðhorf fagaðila til fósturráðstafana 

barna með því að fá bæði innsýn þeirra, þekkingu og viðhorf til málefnisins. Leitast á eftir 

því hvort þörf sé á breytingum og þá á hvaða hátt sú breyting væri best með hagsmuni 

fósturbarna að leiðarljósi. Markmiðið er að tengja saman siðferðislegar skyldur við þær 

lög- og reglugerðir sem félagsráðgjöfum er skylt að fylgja í starfi. 

Rannsóknin hefur verið tilkynnt til Persónuverndar og er tilkynningin númer S6367. 

Niðurstöður rannsóknarinnar verða birtar í MA – rannsókn undirritaðrar í lok þessa árs. 

Viðtalið getur tekið allt að klukkustund og er það mín von að þú sjáir þér fært að 

hitta mig og gefir þér tíma fyrir samtal við undirritaða í þágu velferðar barna. Með 

mailto:ldm1@hi.is

framlagi þínu ert þú að leggja þitt lið á vogaskálarnar til þess að þessi rannsókn verði 

framkvæmanleg. Með henni fæst væntanlega betri innsýn í starf félagsráðgjafa sem 

starfa í barnavernd og er það mín von að rannsókn þessi muni stuðla að aukinni þekkingu 

á fósturráðstöfum barna hér á landi í tengslum við þá lagaframkvæmd innan 

málaflokksins, með hagsmuni barna að leiðarljósi. 

Hafir þú hefur einhverjar spurningar eða athugasemdir er þér velkomið að hafa 

samband við undirritaða í síma: 869-2014 eða í netfangið ldm1@hi.is. Einnig getur þú 

haft samband við Gyðu Hjartardóttur sérfræðing hjá Sambandi íslenskra sveitarfélaga í 

netfangið: gyda.hjartardottir@samband.is. 

 

 

Með góðri kveðju og fyrirfram þökkum fyrir þáttöku  

 

 

Lilja Dögg Magnúsdóttir, MA-nemi í félagsráðgjöf til starfsréttinda 

mailto:ldm1@hi.is
mailto:gyda.hjartardottir@samband.is

Fylgiskjal II: Upplýst samþykki þátttakenda 

 

 

  Samþykkisyfirlýsing þátttakanda 

Trúir þú á fósturráðstöfun sem úrræði? Viðhorf fagaðila til fósturráðstafana barna 

 

Undirskrift mín staðfestir að ég hef fengið þær upplýsingar sem mér voru afhent og ég 

hafi undir höndum kynningarbréf rannsóknarinnar. Um leið staðfesti ég að ég hef fengið 

tækifæri á að spyrja rannsakanda spurninga á þeim atriðum sem að mér þóttu óljós. Þá er 

mér heimilt að hætta þátttöku í rannsókninni hvenær sem er á meðan rannsókn stendur 

án útskýringa og eftirmála.  

 

 

Dagsetning og undirskrift þátttakanda 

 

Ég undirrituð staðfesti hér með að ég hef upplýst ofangreindan þátttakenda um markmið 

og tilgang rannsóknarinnar, „Trúir þú á fósturráðstöfun sem úrræði? Viðhorf fagaðila til 

fósturráðstafana barna“ í samræmi við lög nr. 77/2000 um persónuvernd og meðferð 

persónuupplýsinga.  

 

 

Undirskrift rannsóknaraðila 

 

 

Undirskrift leiðbeinanda 

Fylgiskjal III: Viðtalsvísir 

 

Viðtalsvísir 

Trúir þú á fósturráðstöfun sem úrræði? Viðhorf fagaðila til fósturráðstafana barna 

Grunnupplýsingar 

 Aldur? 

 Menntun? 

 Starfsaldur innan barnaverndar? 

 Aðkoma fósturmála?  

Reynsla 

 Eru fósturráðstafanir að virka vel? 

 Endurtekin afskipti 

 Lögin 

 Traust barna til starfsmanns 

 Foreldraréttur eða barnaréttur 

 Breytingar 

Samráð 

 Stuðningur á meðan fóstur varir  

 Undirbúningur barns fyrir fóstur 

 Hitta barn á meðan fóstur varir öðru hvoru - reynsla – árangur af því.  

 Lok fósturs – áætlun gerð mánuði áður 

 Samráð við gerð áætlunar.  

 Eftirfylgni eftir að barn er komið heim  

 Hvað er samráð? 

Handbækur og aðrir verkferlar 

 Ekki endurnýja samning um tímabundið fóstur oftar en einu sinni 

 Hverju má breyta? Hvernig? 

 Hagsmunir barna 

 Eru hagsmunir barna hafðir að leiðarljósi?. Mætti gera eitthvað öðruvísi? 

 Lagaumhverfið 

 Reynsla?  

 Breytingar? 

 

Hvað í þessu mætti fyrst og fremst fara betur og hverju mætti breyta? 

Framtíðarsýn? 

Eitthvað að lokum? 

 
Takk fyrir 

 

 

 

 

 

 

 

 

 


